
КъБР-м и Iэтащхьэмрэ Правительствэмрэ и пресс-IуэхущIапIэм къызэритамкIэ

Лъэпкъ  щIалэгъуалэ  театрым  и
гъэсэнхэм  я  тхылъхэр  иратыж

Республикэм и махуэм 
ирихьэлIэу Къэбэрдей -
Балъкъэрым и Iэтащхьэ 
КIуэкIуэ Казбек ди щIы-
налъэм и зыужьыныгъэм 
хэлъхьэныгъэшхуэ хуэ зы-
щIахэм къэрал дамыгъэ-
хэр яритыжащ. 

КЪЫЗЭХУЭСАХЭМ захуи-
гъазэу Iэтащхьэм жиIащ: 
«Ныбжьэгъу лъапIэхэ, Рес-
публикэм и махуэмкIэ сы-
нывохъуэхъу! 

Мы махуэшхуэр Къэбэр-
дей-Балъкъэрым къэралы-
гъуэ зэригъуэт лъандэрэ 
 къикIуа тхыдэ гъуэгуанэ 
кIыхьым и щыхьэтщ, ди 
лъэпкъхэм я зэкъуэтыны-
гъэмрэ Хэку цIыкIуми инми 
худиIэ щытыкIэмрэ къе-
гъэлъагъуэ. А Iуэхум ди 
лъэпкъхэм я гъащIэм мы-
хьэнэшхуэ щигъуэтащ, зыу-
жьыныгъэ гъуэгум дытезы-
гъэува къару тхуэхъуащ. 
Абы къыкIэлъыкIуа илъэ-
сипщI бжыгъэхэм респуб-
ликэм ехъулIэныгъэшхуэхэр 
зыIэригъэхьащ къэрал ухуэ-
ныгъэм, экономикэм, щыIэ-
кIэ-псэукIэм, щэнхабзэ зыу-
жьыныгъэм я лъэныкъуэкIэ. 

Дэ ди къалэнщ блэкIар 
тхъумэну, ди япэ итахэм я 
 Iущагъымрэ Iуэху бгъэ ды-
хьэ кIэхэмрэ тегъэщIапIэ 
тщIыуэ, зи гъунэ иралъа 
псори адэкIи дгъэкIуэтэну, 
дыкъыщалъхуа Къэбэр-
дей-Балъкъэрым и ехъулIэ-
ныгъэхэм нэхъри хэдгъэ-
хъуэну. 

Хабзэ зэрыхъуам тету, дэ 
гулъытэ яхудощI республи-
кэм и зэпIэзэрытыныгъэмрэ 
зыужьыныгъэмрэ хэлъ хьэ-
ныгъэ хуэзыщIхэм. Урысей-
Федерацэмрэ Къэбэрдей-
Балъкъэрымрэ къабгъэдэкI 
дамыгъэ лъагэхэр яхуэфа-
щэщ IэнатIэ зэмылIэужьы-
гъуэхэм пэрыт цIыху щэджа-
щэхэм, дзэ къулыкъум 
 хэтхэм, дохутырхэм, егъэ-
джа кIуэхэм, ухуакIуэхэм, 
щэн хабзэм, физическэ куль-
турэм, спортым ирила-
жьэхэм, промышленнос-
тым, мэкъумэш IэнатIэм 
пэрытхэм. 

Ныбжьэгъу лъапIэхэ, фэ 
фщыщ дэтхэнэ зыри къыхи-
ха IэщIагъэм щехъулIащ, 
щапхъэ игъэлъэгъуащ. ФIы-
щIэ ин фхузощI Къэбэр-
дей-Балъкъэрым псэ хьэ-
лэл кIэ фызэрыхуэл ажьэм 
папщIэ. 

ЗэIущIэм хэтщ дзэ Iуэху хэ-
хам зауэлI хахуэу зыкъы-
щызыгъэлъэгъуахэри. Уры-
сей Федерацэм и Прези-
дент Путин Владимир и 
УнафэкIэ, IэнатIэм зэры хуэ-
пэжым, цIыху къалэныр тэ-
мэму зэрагъэзащIэм, хахуа-
гъэрэ лIыгъэрэ зэрахэлъым 
папщIэ Хэкум и дамыгъэ 
 нэхъыщхьэхэмкIэ къыхагъэ-
щахэр диIэщ. Дэ дрогушхуэ 
иджыпсту Урысейм и къэ-
кIуэнур зыхъумэу зауэ губ-
гъуэм ит ди щIалэхэм я лIы-
гъэм. Ахэр псори фронтым 
щIэкIуар зы Iуэхущ - Хэкум, 
цIыхубэр гугъуехь щыхэхуа 
дакъикъэм защIэгъэкъуэ-
нырщ, къэралым и хъугъуэ-
фIыгъуэхэр хъумэнырщ. Си-
гуми си псэми къабгъэ дэ-
кIыу абыхэм сохъуэхъу Те-
кIуэныгъэр я Iэпэгъуу 
узын шэу щхьэж и унэ къе-
кIуэлIэжыну. 

Жылагъуэр лъэ быдэкIэ 
увыным, зэхущытыкIэ, псэу-
кIэ хабзэхэр цIыхухэм я Iэ-
пэгъуу къекIуэкIыным хэлъ-
хьэныгъэшхуэ хуащI диным 
и лэжьакIуэхэм. Абыхэм я 
псалъэм мыхьэнэшхуэ яIэщ 
къыдэкIуэтей щIэблэм деж-
кIэ. А къалэн мытыншым я 
гъащIэ псор траухуащ Кав-
каз Ищхъэрэм ис Мус-
лъымэнхэм я Iуэху зэзы-
гъэуIу советым и унафэщI, 
КъШР-м и Муслъымэнхэм я 
управленэм и унафэщI 
 Бердиев Исмэхьилрэ Уры-
сей Православнэ члисэм и 
Пятигорск, Черкесск епар-
хием хиубыдэ Налшык ок-
ругым и православнэ чли-
сэхэм я Iэтащхьэ Бобылёв 
Валентинрэ. ФIыщIэ фху-
зощI абы папщIэ. 

Мыхьэнэшхуэ иIэщ щэн-

ЛэжьакIуэшхуэхэр ягъэлъапIэ

ЩIэныгъэмрэ егъэджэныгъэмрэ зегъэу-
жьыныр, ди Хэку иным а IэнатIэхэм щы-
пэрытхэм, школакIуэхэмрэ студентхэм рэ я 
Iуэхур нэхъри егъэфIэкIуэныр, къэрал гу-
лъытэ егъэгъуэтыныр Урысей  Федерацэм и 
унафэщIхэм, абы хыхьэ щIыналъэхэм я па-
шэхэм зыхуагъэувыж я  къалэн нэхъыщ-
хьэхэм хохьэ. ИпэжыпIэкIэ, а IэнатIэхэращ 
увыр къэралпсо зыужьы ныгъэм и джэлэсу, 
сыту жыпIэмэ щIэныгъэ куумрэ цIыху зэ-
чиймрэщ дэтхэнэ къэралри къарууфIэ 
зыщIыр. Ахэращ Хэкум егъэджэныгъэмрэ 
щIэныгъэмрэ щызыIэ ригъэхьа ехъу лIэ ны-
гъэхэмкIэ дунейпсо пщIэрэ щIыхь рэ къа-
хуэзыхьари. 

А ПСОРИ къалъытэу, фIыуэ къагурыIуэу, 
ди республикэм и унафэщIхэм егъэджэны-
гъэмрэ щIэныгъэмрэ гулъытэ хэха хуащI. Абы 
и щыхьэтщ фокIадэм и 1-м, ЩIэныгъэхэм я 
махуэм, ди республикэм и егъэджэныгъэ 
 IэнатIэр зэпэщу зэрырихьэлIэжар. А махуэм, 
дэнэкIи хуэдэу, ди щIыналъэми щекIуэкIащ 
Япэ уэзджынэм и гуфIэгъуэ зэхыхьэхэр. Хаб-
зэ зэрыхъуам тету, ахэр къызэIуахащ УФ-м, 
КъБР-м я къэрал ныпхэр яIэтрэ хэкум, рес-
публикэм я къэрал гимнхэр ягъэзащIэу. 
Къыхэдгъэщынщи, 2023 - 2024 гъэм ди рес-
публикэм и школхэм екIуэлIэжащ сабий мини 
122,7-м щIигъу. Абыхэм ящыщу мин 12,8-р 
япэ классым щIотIысхьэ. А школакIуэхэм, 
абыхэм я ущиякIуэхэм - гъэсакIуэхэм, егъэ-
джакIуэхэм - махуэшхуэмкIэ ехъуэхъуащ рес-
публикэ, щIыпIэ къэрал IуэхущIапIэхэм я 
лIыкIуэхэр, къалэ, къуажэ администрацэхэм я 
унафэщIхэр, жылэхэм я нэхъыжьыфIхэр. 

 КъБР-м и Iэтащхьэ КIуэкIуэ Казбек хэтащ 
Прохладнэ щIыналъэм хиубыдэ Екатери-
ноградскэ станицэм дэт курыт школым ЩIэ-
ныгъэхэм я махуэм теухуауэ къыщызэра-
гъэпэща гуфIэгъуэ зэIущIэм. Республикэм и 
пашэр гуапэу ехъуэхъуащ егъэджэныгъэ 
 IэнатIэм и лэжьакIуэхэм, абыхэм я гъэсэнхэм, 
адэ-анэхэм. 2023 гъэр ЕгъэджакIуэмрэ унэ-
тIакIуэмрэ я илъэсу зэрагъэувар къыхи-
гъэщащ абы и псалъэм, IэнатIэм жыла-
гъуэмрэ къэралымрэ щигъуэт гулъытэм 
зэхуэсым кърихьэлIахэм иджыри зэ гу лъра-
гъатэу. 

- Сигуми си псэми къабгъэдэкIыу сыныво-
хъуэхъу ди республикэм и Къэралыгъуэм, 
ЩIэныгъэхэм я махуэмкIэ. Зыужьыныгъэ 
фиIэну, ехъулIэныгъэщIэхэр зыIэрывгъэхьэну 
си гуапэщ, ныбжьыщIэхэ. Фи адэ-анэфIхэм я 
щапхъэм фытету, ди лъахэгъу щIалэхэу къэ-
ралым и щхьэхуитыныгъэр яхъумэу гъунэгъу 
щIыналъэм мы зэманым щрагъэкIуэкI дзэ 
Iуэхугъуэ хэхам лIыхъужьыгъэ къагъэлъа-
гъуэу хэтхэм фахуэфащэу дунейм фытет, - 
къыхигъэщащ КIуэкIуэ Казбек. - Нобэ и 
 бжэ хэр къыфхузэIуихыжащ фэр папщIэ къы-
зы хуэтыншэу, зыхуей-зыхуэфI псомкIи къызэ-
гъэпэщауэ яухуэжа школыщIэм. Ар зэ гъэ-
пэщыжыныр и жэрдэмт ди къэралым и Пре-
зидент Путин Владимир Владимир и къуэм. 
Фызэрыщыгъуазэщи, къэралым и уна фэ-
щIым гулъытэшхуэ хуещI егъэджэныгъэ-гъэ-
сэныгъэ IэнатIэм хэкум зыщегъэужьыным, 
бын зыпI унагъуэхэм защIэгъэкъуэным. Ап-
хуэдэ Iуэхугъуэхэм тещIыхьа проектхэр тэ-
мэму зэрагъэзащIэм и щапхъэ куэд гъащIэм 
щыдолъагъу. Нобэ зи бжэIупэ дыIут фи еджа-
пIэ зэпэщри абыхэм языхэзщ. 

Гъэ еджэгъуэщIэр псоми угъурлы яхуэхъу-
ну, щIэныгъэщIэхэр къэугъуеинымрэ ехъу-
лIэныгъэщIэхэр зыIэрагъэхьэнымрэ къыхури-
джэу ехъуэхъуащ КIуэкIуэр къызэхуэсахэм. 
ГуфIэгъуэ зэхуэсыр зэфIэкIа нэужь, респуб-
ликэм и Iэтащхьэм школым зыщиплъыхьащ, 
абы иIэ хъуа IэмалыщIэхэм щыгъуазэ зы-
хуищIащ. Школыр дяпэкIэ пщэдджыжьакIуэ 
защIэу лэжьэнущ. Абы бжэщIэхэр, щхьэгъуб-
жэщIэхэр халъхьащ, инженер-коммуника-
цэхэр щIэуэ зэрахъуэкIащ, тIысыпIэ 90 зиIэ 
шхапIэри пщэфIапIэри къызыхуэтыншэу зэ-
рагъэпэщыжащ. Абыхэм сабийхэр пщтыру 
щагъэшхэнущ. Апхуэдэу зыхуей хуагъэзащ 
физикэмкIэ, химиемкIэ, биологиемкIэ каби-
нетхэр, адрей классхэри. Ахэр къызэгъэпэ-
щащ компьютерхэмкIэ, мультимедийнэ про-
екторхэмкIэ, экранышхуэмкIэ. Апхуэдэу еджа-
пIэм иIэщ автобус щхьэхуи. 

ЕджапIэм и унафэщIхэми егъэджакIуэхэми 
епсэлъылIащ КIуэкIуэр. Абы зэрыжиIамкIэ, 
еджапIэм адэкIи зиужьыным сэбэпышхуэ хуэ-
хъунущ зы мелуан хъу грантыр. Ар школым 
мыгувэу къыIэрыхьэжынущ. 

(КIэухыр 2-нэ нап.).

Къэрал зыужьыныгъэм и джэлэс

хаб зэ IэнатIэм. Нобэ я цIэр 
 къитIуэнущ абы и лэжьа кIуэ-
хэми, къыхаха Iуэхум хуэпэ-
жу, ипэкIэ ягъэкIуатэу зэ-
рыпэрытым щхьэкIэ. 

ПщIэ зыхуэтщIхэм 
ящыщщ медицинэм псэ 
хьэлэлкIэ пэрытхэр. Игъа-
щIэми фэ фи лэжьыгъэр 
цIыхугъэм, гущабагъэм, гу-
мащIагъэм и нэщэнэщ. Фи 
Iуэхум жэуаплыныгъэ фхэ-
лъу фызэрыпэрытым и фIы-
гъэщ цIыхухэр жыджэру 
гъа щIэ къекIуэкIым зэры-
хэувэжыр, абы щIыщыгу-
фIыкIыфыр. 

Узыншагъэр хъумэныр 
куэдкIэ я фIыщIэщ физи-
ческэ культурэмрэ спортым-
кIэ цIыхубэм ядэлажьэ 
IэщIагъэлIхэм. Абыхэми зэ-
Iузэпэщыныгъэр къызэра-
гъэпэщу предприятэхэр зы-
гъэлажьэхэми фIыщIэ ин 
яхуэфащэщ. 

Иджыри зэ сыныво-
хъуэхъу Республикэм и ма-
хуэмкIэ, фи цIэр къэрал 
 дамыгъэкIэ къызэрыхагъэ-
щам папщIэ!» 

Урысей Федерацэм и Пре-
зидентым и УнафэкIэ, дзэ 
къалэныр щагъэзащIэм 
 къагъэлъэгъуа лIыгъэмрэ 
хахуагъэмрэ папщIэ Суво-
ровым и мадалыр иратащ 
КIуэкIуэ Инал, Жуковым и 
медалыр хуагъэфэщащ ря-
довой Андемыр Хьэбас. 

Къэбэрдей-Балъкъэр Рес-
публикэм и Iэтащхьэм и 
унафэм ипкъ иткIэ, псэкусэ, 
щэнхабзэ зэпыщIэныгъэ -
хэм зегъэужьыным хуищIа 
хэлъхьэныгъэм, иригъэ-
кIуэкI лэжьыгъэм папщIэ 
«Къэбэрдей-Балъкъэр Рес-
публикэм и пащхьэм щиIэ 
фIыщIэхэм папщIэ» орде-
ныр иратащ Кавказ Ищ-
хъэрэм ис Муслъымэнхэм я 
Iухур зэзыгъэуIу советым и 
уна фэщI, КъШР-м и Мус-
лъы мэнхэм я управленэм и 
уна фэщI Бердиев Ис мэ-
хьил.

Псэкупсэ-гъэсэныгъэ хъу-
гъуэфIыгъуэхэр хъумэным, 
зегъэужьыным хуищIа хэлъ-
хьэныгъэшхуэм икIи илъэс 
куэд хъуауэ хьэлэлу зэры-
лэжьам папщIэ «Къэбэр-
дей-Балъкъэр Республикэм 
и пащхьэм щиIэ фIыщIэхэм 
папщIэ» орденыр иратащ 
Урысей Православнэ чли-
сэм и Пятигорск, Черкесск 
епархием хиубыдэ Налшык 
округым и православнэ 
члисэхэм я Iэтащхьэ Бо бы-
лёв Валентин.

ЕхъулIэныгъэшхуэхэр зэ-
раIэм икIи илъэс куэд лъан-
дэрэ хьэлэлу зэрылажьэм 
папщIэ КъБР-м и ЩIыхь 
тхылъыр иратащ Къэрал 
ма къамэ театрым и уна-
фэщI Бэрэгъун Руслан, 
Прохладнэ районым и щIы-
пIэ администрацэм и Iэта-
щхьэ Журавлёв Андрей, 
ухуэ ныгъэ IэнатIэм и вете-
ран Ризаев Сэлэдин. 

«Къэбэрдей-Балъкъэр 
Рес публикэм и цIыхубэ ху-
дожник» цIэ лъапIэр фIа-
щащ «Урысейм и Художник-
хэм я союз» урысейпсо 
творческэ жылагъуэ зэгу-
хьэ ныгъэм хэт Конин Анато-
лий.

«Къэбэрдей-Балъкъэр 
Рес публикэм щIыхь зиIэ и 
артист» цIэ лъапIэр фIа-
щащ «Кабардинка» къэрал 
академическэ ансамблым 
хэт Дер Мухьэмэд, «Балка-
рия» къэрал IуэрыIуатэ-эт-
нографие ансамблым хэт 
Шаваев Рэмэзан сымэ. 

«Къэбэрдей-Балъкъэр 
Республикэм щIыхь зиIэ и 
дохутыр» цIэ лъапIэр фIа-

щащ Iэпщацэ Iэуес, Дэба-
гъуэ Риммэ, Кулиевэ Ами-
нат, КIарэ Суфьян, Мэ-
къуауэ Масирэт, Поздняко-
вэ Тамарэ, ПхытIыкI Бэлэ 
сымэ.

«Къэбэрдей-Балъкъэр 
Рес публикэм узыншагъэр 
хъумэнымкIэ щIыхь зиIэ и 
лэжьакIуэ» цIэ лъапIэр фIа-
щащ Дзэмыхь ХьэIишэт, 
Мисировэ Жанетэ сымэ. 

«Къэбэрдей-Балъкъэр 
Республикэм егъэджэны-
гъэмкIэ щIыхь зиIэ и лэ-
жьакIуэ» цIэ лъапIэр фIа-
щащ Къэбэрдей-Балъкъэр 
Республикэм Егъэджэны-
гъэмрэ щIэныгъэмкIэ и ми-
нистерствэм и лэжьакIуэ хэу 
Гъуэныбэ ФатIимэ, Мыз 
 Маринэ, КъБКъУ-м и про-
ректорым и къуэдзэ Нэхущ 
ФатIимэт сымэ. 

«Къэбэрдей-Балъкъэр 
Рес публикэм и промышлен-
ностым щIыхь зиIэ и лэ-
жьакIуэ» цIэ лъапIэр фIа-
щащ «Бахъсэн-Автозап-
часть» ООО-м и унафэщI 
Щэрдан Валерэ. 

«Къэбэрдей-Балъкъэр 
Республикэм мэкъумэш хо-
зяйствэмкIэ щIыхь зиIэ и 
лэжьакIуэ» цIэ лъапIэр фIа-
щащ Бгы, бгылъапэ жыг 
гъэкIынымкIэ Кавказ Ищ-
хъэрэ щIэныгъэ-къэхутакIуэ 
институтым и унафэщIым и 
къуэдзэ Тау Валерэ. 

«Къэбэрдей-Балъкъэр 
Республикэм цIыхухэм псэу-
кIэмкIэ къащхьэ щы жы ным-
кIэ щIыхь зиIэ и лэжьакIуэ» 
цIэ лъапIэр фIащащ Про-
хладнэ сабий унэ-интерна-
тым лэжьыгъэмкIэ и ин-
структор Головко Еленэ.

«Къэбэрдей-Балъкъэр 
Рес публикэм физическэ 
 культурэмрэ спортымкIэ 
щIыхь зиIэ и лэжьакIуэ» цIэ 
лъапIэр фIащащ Iэпщэры-
банэмрэ боксымкIэ спорт 
школ №3-м и унафэщI Жа-
боев Муссэ, Къэрал, муни-
ципальнэ къулыкъум пэрыт-
хэм я еджапIэм и доцент 
Индрей Мухьэмэд, Къэбэр-
дей-Балъкъэр Республикэм 
и гуп къыхэхар спортым щы-
хуагъасэ центрым дзюдом-
кIэ и гъэсакIуэ нэхъыжь 
Ким Руслан, Къэбэрдей-
Балъ къэр Республикэм и 
гуп къы хэхар спортым щы-
хуа гъасэ центрым самбэм-
кIэ и гъэсакIуэ нэхъыжь 
Уэщхъун СулътIан сымэ.

«Къэбэрдей-Балъкъэр 
Рес публикэм щIыхь зиIэ и 
ухуакIуэ» цIэ лъапIэр фIа-
щащ Аруан гъуэгу ухуэ-
ныгъэ-зэгъэпэщыжыныгъэ 
Iуэху щIапIэм и унафэщIым 
и къуэдзэ Бэвокъуэ Ас-
лъэн. 

«Къэбэрдей-Балъкъэр 
Республикэм щIыхь зиIэ и 
экономист» цIэ лъапIэр фIа-
щащ КъБР-м Мэкъумэш 
 хозяйствэмкIэ и министерст-
вэм Финансхэмрэ эконо-
микэмкIэ и департамен - 
тым и унафэщI Къалмыкъ 
Алим. 

«Къэбэрдей-Балъкъэр 
Республикэм щIыхь зиIэ и 
юрист» цIэ лъапIэр фIащащ 
УФ-м и Следственнэ коми-
тетым и управленэу КъБР-м 
щыIэм и унафэщIым и дэ-
Iэпыкъуэгъу нэхъыжь Багъ 
Мурат, КъБР-м и Суд Нэ-
хъыщхьэм и судья Кучуков 
Олег. 

КъБР-м и Iэтащхьэм и 
ФIы щIэ тхылъхэр хуагъэфэ-
щащ «Унипрод СК» ООО-м 
и унафэщI Къуэжьокъуэ 
Арсенрэ Кавказ Ищхъэрэ 
ис лъам университетым и 
рек тор Чочаев Шарабут-
тинрэ. 

КъБР-м и Правительствэм и Унэм 
дыгъуасэ республикэм и Iэтащхьэ 
КIуэкIуэ Казбек щахуэзащ ди къэ-
ралым иригъэкIуэкI дзэ Iуэху хэхам 
хэкIуэда ди  лъахэгъу зауэлIхэм я 
Iыхьлыхэмрэ благъэхэмрэ. 

УРЫСЕЙ Федерацэм и Прези-
дентым къыдигъэкIа Унафэм ипкъ 
иткIэ, «ЛIыхъужьыгъэм и орденхэр» 
хуагъэфэщауэ щытащ Дыду Эдик 
Юрэ и къуэмрэ Чэлимэт Азэмэт 
 Заурбий и къуэмрэ, зэуапIэм къы-
щагъэлъэгъуа лIыгъэмрэ хахуагъэм-
рэ папщIэ. А дамыгъэ лъапIэхэр 
 республикэм и Iэтащхьэм яритыжащ 
зауэлI лIыхъужьхэу зи псэр хэкум и 

ЛIыхъужьхэм я фэеплъыр мыкIуэдыжынщ
щхьэхуитыныгъэм щIэзытахэм я 
Iыхьлыхэм. 

КIуэкIуэ Казбек яхуэгузэващ 
 щIалэхэм я адэ-анэхэм икIи фIыщIэ 
ин яхуищIащ Къэбэрдей-Балъкъэ-
рыр зэрыгушхуэ апхуэдэ щIалэ ха-
хуэхэр, лIыгъэ зыхэлъхэр зэрагъэ-
сам папщIэ. «Эдик Юрэ и къуэмрэ 
Азэмэт Заурбий и къуэмрэ я гъа-
щIэхэр ятащ къэкIуэну щIэблэхэм я 
насыпым, зэпэщыныгъэм папщIэ, 

къэралым къалэн къащищIахэр 
ягъэзащIэу. Зи псэхэр Хэкум папщIэ 
зыта зауэлI хахуэхэм я фэеплъхэр 
зэи мыкIуэ ды жынщ. Абыхэм я щап-
хъэм - Хэкум, цIыхубэм  къулыкъу 
пэж яхуэщIэным - щIэтпIыкIынущ 
къытщIэхъуэ щIэб лэхэр», - жиIащ 
абы, зауэлIхэм я  унагъуэхэм захуи-
гъазэу. 

ЗэIущIэм хэтащ КъБР-м и Iэтащ-
хьэм и Администрацэм и УнафэщI 

Къуэдзокъуэ Мухьэмэд, КъБР-мкIэ 
федеральнэ инспектор нэхъыщхьэ 
Мэкъуауэ Тимур, КъБР-м Экономи-
кэ, жылагъуэ шынагъуэншагъэмкIэ и 
советым и секретарь Тату Казбек, 
КъБР-м и Правительствэм и Уна-
фэщIым и къуэдзэ Хъубий Марат, 
Налшык къалэ администрацэм и 
 Iэтащхьэ Ахъуэхъу Таймураз, Нал-
шык къалэм и дзэ комиссар Що -
джэн Залым сымэ. 

КъБР-м и Iэтащхьэ КIуэкIуэ Казбек Терроризмэм 
ебэнынымкIэ зэкъуэтыныгъэм и махуэм социальнэ 
 сетым щиIэ и напэкIуэцIымкIэ терактхэм хэкIуэдахэм я 
благъэхэм захуигъэзащ.

«Урысейми дуней псоми я тхыдэм къыхэна насы-
пыншагъэ махуэм аргуэру ди нэгу къыщIегъэхьэж 
2004 гъэм и бжьыхьэм къэхъуа Iуэхугъуэ шынагъуэр, 
зихуэдэ щымыIэ гущIэгъуншагъэ терактым и зэранкIэ 
Беслъэн школым сабийхэр, абыхэм я адэ-анэхэр, 
егъэджэкIуахэр зэрыщыхэкIуэдауэ щытар.

Иджыри зэ а махуэм дигуми ди псэми къабгъэдэ-
кIыу дахуогузавэ Урысейм и щIыналъэ зэмылIэужьы-
гъуэхэм щекIуэкIа террорист щIэпхъаджагъэхэм зи 
благъэ-Iыхь лыхэр хэкIуэдахэм, абыхэм я гуауэр, я 
хэщIыныгъэр зыхыдощIэ. 

Апхуэдэ гущIэгъуншагъэ, цIыхугъэншагъэ щIэпхъа-
джагъэхэр пхуэухеижынукъым икIи пхуэгъэгъуну -
къым. 

Нобэ ди къэралыр аргуэру пэщIэтщ терроризмэм. 
Дэ ди къалэнщ ди къару псори етхьэлIэу террори-
змэмрэ  экстремизмэмрэ дебэныну, дызэкъуэту жы-
лагъуэмрэ цIыхухэмрэ я шынагъуэншагъэр къызэд-
гъэпэщыну, ди лъэпкъым мамырыгъэ гъащIэмкIэ иIэ 
хуитыныгъэр  тхъумэну.

Шэч къытесхьэркъым, дызэкъуэтмэ, сыт хуэдэ гугъу-
ехьми дызэрыпэлъэщыфынум, къызэрытхуэдалъэ 
шы нагъуэ псоми хуэфэщэн жэуап зэреттыфынум», - 
щыжеIэ тхыгъэм.

Терроризмэм ебэнынымкIэ
зэкъуэтыныгъэм и махуэм

«Россети Северный Кавказ» ПАО-м и генеральнэ 
унафэщI Левченкэ Романрэ КъБР-м и Iэтащхьэ 
КIуэкIуэ Казбекрэ лэжьыгъэ IуэхукIэ зэхуэзащ. 
Ахэр теп сэлъыхьащ Къэбэрдей-Балъкъэр Респуб-
ликэм и электросеть IуэхущIапIэхэм дяпэкIэ зэрыз-
рагъэужьынум. 

ЗЭIУЩIЭМ къыщыхагъэщащ а IэнатIэр ефIэкIуэн, 
ток нэхъ мащIэ ягъэсын щхьэкIэ, лейуэ электро къа -
рур щагъэкIуэд IуэхущIапIэхэр гъэбелджылын, токыр 
къэзыгъэсэбэпхэр учет щIын зэрыхуейр, къытеувыIащ 
абы теухуауэ ирагъэкIуэкI лэжьыгъэхэм. 

КъулыкъущIэхэм и гугъу ящIащ бжьыхьэ-щIымахуэ 
 пIалъэм зэрызыхуагъэхьэзырым. Псори зыхуей хуэзэу 
 зэгъэпэщыжын щIадзэнущ, абы текIуэдэнущ сом 
 ме луани 170-рэ. 

Уэздыгъэр зэгъэзэхуа
хъун папщIэ

2023 гъэм и етIуанэ илъэс ныкъуэм щIэджы-
кIакIуэхэм  яIэ рыхьэну газет хэмрэ журналхэмрэ Iэ 
щы щIадз зэманыр иухащ. АрщхьэкIэ къыкIэ-
рыхуахэм нэхъ кIасэу ахэр хуа хьынущ, и пщIэр 
дызыхуэкIуэ махуэ гъунэгъу хэм щIатмэ. 

Мази 3-м «Адыгэ псалъэ» газетым и уасэщ:
унэм ныфхуахьыну фыхуеймэ - сом 409-рэ 

 кIэ пIейкIэ 95-рэ;
фэ езым пощтым къыщыфщтэжынумэ - сом        

372-рэ кIэпейкIэ 51-рэ.

Ди индексыр П 5894

ПщIэ зыхуэтщI щIэджыкIакIуэхэ!

Зыгъэхьэзырар 
ЩХЬЭЩЭМЫЩI  Изэщ.

Дунейм
щыхъыбархэр

Мывэ  къуршым  мэш  трасэркъым.
Лъэпкъ Iущыгъэ:

Вольнэ Аул - Хьэсэней - 
Джэрпэджэж - Къэщ-
къэтау автомобиль зе-
кIуа пIэм щыщу километ-
ри 3,8-рэ зи кIыхьагъыр 
щIыналъэм и гъуэгу    
фондым и ахъ шэкIэ, 
къы  зыхуэтыншэу зэра-
гъэпэщыж.

IЭЩIАГЪЭЛIХЭМ гъуэ-
гум жьы техъухьа асфальт-
бетоныр трагъэкъэб-
зыкIыжауэ, и лъабжьэр 
зыгъэбыдэ лэжьыгъэ 
ирагъэ кIуэкI: пшахъуэрэ 
ятIэ быдэкIэ зэхэпщар траубэ, итIанэ мывэ кIэщхърэ щIы дагъэкIэ 
зэхэгъэпцIыхьа асфальт-бетон ткIуаткIуэр тракIэнущ.

Хьэсэней къуажэм и гугъу тщIымэ, Аттоевым и цIэр зезыхьэ уэра-
мым и машинэ зекIуапIэр зэрагъэпэщыж. Абы къыдэкIуэу, Белин-
скэм и цIэр зезыхьэм деж щыщIэдзауэ Киевскэ зи фIэ щыгъэм нэс 
щиухыжу телъ гъуэгу дэзыгъэзейм и щIэгъэкъуэнхэр зэрахъуэкI, 
жьы хъуахэр зэрыта кумбхэр нэхъ кууужу щаубрурэ щагъэбыдэжу. 

 ИщхьэкIэ зи гугъу тщIа кило метри 3,8-м асфальтыщIэ тIуащIэ 
«трабзэнущ», лъэс зекIуапIэхэр къыщагъэщIэрэщIэжынущ, «Т.7»- 
нэ светофорыщIэхэмкIэ зэгъэ пэща зэпрыкIыпIэхэр щаубзы хунущ, 
гъуэгунапщIэ Iуфэхэр мывэ гъэжахэмкIэ Iуагъэбы дыхьынущ.

КъинэмыщIауэ, гъуэгуухуэхэм автомобиль зекIуапIэм гуэкI-
къыхыхьэ и Iыхьэхэр зэрагъэпэ щыжынущ, и щхьэфэм машинэ 
зэблэкIыпIэхэр зэрызэхэпцIыхукIыфыну дамыгъэхэр трагъэ жы-
хьынущ, шынагъуэншагъэм те щIыхьа нагъыщэхэр зыхуэныкъуэ хэм 
деж щагъэувынущ. 

Гъуэгуухуэхэм я мурадщ бжьы хьэ дызыхуэкIуэр имыкI щIыкIэ пщэ-
рылъ къыщащIа псори и кIэм нэсу ягъэзэщIэну. 

АЗЫЧЭ  Бэллэ. 

Вагъуэ жыжьэ 
Астрономхэм зэрымыщIэкIэ къа-

лъэгъуащ щIым псом нэхърэ нэхъ пэ-
жы жьэ икIи сыт хуэдэ телескопкIи            
зэи гу зылъумытэну пасэрей ва-                         
гъуэхэм ящыщ зы.

ТЕЛЕСКОП нэхъ ехьэжьа дыдэхэмкIи 
къэплъагъуфынкIэ хъунур ди Галакти-
кэмрэ Галактикэ гъунэгъу зыбжанэмрэ               
я вагъуэхэрщ.  Адрей жыжьэхэм щыIэ-
хэр пшагъуэ гуэрэн къаблэу фIэкIа 
 къиубыдыркъым. Мыбде жым къэхъуа-
ращ - щIымрэ зи нурыр илъэс мелард 
12,9-кIэ щIым къэсыф къудей Галакти- 
кэ жыжьэ гуэрымрэ я зэхуакум Галак-
тикэ зыбжанэ щызэтрихьащ. А зэхуэса 
хъуа хэм я гравитацэ щытыкIэм нурым         
и бзийхэр иришэкIри (лупэхэм хуэдэу), 
ялъагъункIэ Iэмал  зимыIам и нурыр 
хуэдэ минкIэ нэхъ ин къищIащ, «Хаббл» 
телескопым хуиту к ъиу быду. Иджы 
 щIэ ныгъэлIхэм зрагъэщIэн хуейщ        
щIым и ныбжьыр иджыпсту здынэсам               
и проценти 6,5-рэ фIэкIа щымыхъу          
зэман  лъандэрэ къаблэ ва гъуэм и 
щэхур. 

Хэкупсэу щытын 
папщIэ

УФ-м и Къэрал Думэм и 
УнафэщIым и къуэдзэ, «Уры-
сей зэкъуэт» фракцэм и де-
путат Кузнецовэ Аннэ къы-
хилъхьащ еджа кIуэхэм я те-
традхэмрэ нэгъуэщI школ 
хьэпшыпхэмрэ дзэ Iуэху хэ-
хам хэт лIы хъужьхэм ятеухуа 
хъыбархэр тету къыдагъэ-
кIы ну.

«ДНЕВНИК, тетрадь е шко-
лым  къыщагъэсэбэп  нэ   гъуэщI 
хьэпшып гуэр  хэ  ку псэ унэ-
тIыныгъэ иIэу къэс лъыхъуати, 
згъуэтакъым. Урысейм и 
лIыхъужь хэр, къэ ралым и 
щIыпIэ дахэхэр, тха кIуэ хэр, 
сурэты щIхэр, спортс менхэр, 
щIэ ныгъэлIхэр,   композитор-
хэр… хэкур уи нэгу къыщIэзы-
гъэхьэ гуэр уримыхьэлIэныр 
гъэщIэгъуэнщ», - щитхащ и 
телеграмм напэкIуэцIым де-
путатым.

Псом хуэмыдэу телъыджэ 
дыдэ щыхъуауэ абы къыхи-
гъэщащ зыщIыхьа тыкуэ-
ным, уеблэмэ урысей ныпыр 
зытет школ хьэпшып зэры-
щIи мы гъуэтар. Гъунэжу 
щыIэр сыт жыпIэмэ, хамэ 
къэрал  таурыхъхэм хэт лIы-
хъужь хэм я сурэтхэр, джэгу-
кIэ зэмы лIэужьыгъуэхэм я 
теп лъэгъуэ хэр къызытещ те-
традхэр, дневникхэр, порт-
фелхэр.

«Хэт абыкIэ жэуап зыхьыр? 
Ахэр къыдэзыгъэкI, щащэ Iуэ-
хущIапIэхэра?! Абыхэм я за-
къуэкъым, ди щIэблэр хэкуп-
сэ нэсу гъэсэныр къэрал Iуэ-
хущ. Абы ипкъ иткIи, а Iуэхум 
зэхъуэкIыныгъэхэр хэтлъхьэу, 
хэкум фIылъагъуныгъэ къы-
хуэзыгъэуш школ хьэпшыпхэр 
къыдэгъэкIыным иужь дихьэн 
хуейщ», - жиIащ Кузнецовэ 
Аннэ. 

Шынагъуэншагъэр 
япэ ирагъэщ

Франджым хамэ къэрал-
хэмкIэ и министр Колоннэ 
Катрин «Le Monde» газетым 
ирита интервьюм къыщы-
хигъэщащ Европэм шына-
гъуэншагъэмкIэ къы щы зэ-
рагъэпэщ щытыкIэщIэм 
къэ рал псоми я хабзи я хуи-
тыныгъи къыхэлъытауэ зэ-
ры щытыпхъэр. Абы къи-
гъэлъэгъуащ Урысейри абы 
хэтын зэрыхуейр.

«СЭ къызгуроIуэ иджыпсту 
Украинэм щекIуэкIым теу-
хуауэ Урысейм щытыкIэ щIа-
гъуэ зэрыхуамыIэр. А щы ты-
кIэр зыхуэгъэзар Урысей-             

(КIэухыр.
ПэщIэдзэр 1-нэ нап. итщ)

Ди щIыналъэм и пашэм къызэры-
хигъэщауэ, егъэджэныгъэ IэнатIэм 
щигъуэт къэрал гулъытэм и щап-
хъэхэм ящыщщ абы школыщIэ-                      
хэр зэры щаухуэр, щыIэхэр къызы-                
 хуэ тын шэу зэрызэрагъэпэщыжыр.                
Нэгъабэрэ мы гъэмрэ щIэуэ яухуащ                     
е зэрагъэпэщыжащ еджапIэ 50-м                
щIигъу. Апхуэдэу, фокIадэм и 1-м я 
бжэхэр сабийхэм къы хузэIуахащ                 
Куба къуажэм, Нарткъалэ, Прох-               
ладнэ къалэхэм щаухуа школы-
щIэхэм. Ахэр яухуащ «Егъэджэ-
ныгъэ» лъэпкъ проектым ипкъ                          
иткIэ. 

Бахъсэн районым хыхьэ Куба къуа-
жэм дэта школыжьыр 1937 гъэм ящIа-
уэ щытащ. Унэр кхъахэ хъуати, цIыху 
щIэбгъэхьэну, ущылэжьэну шына-
гъуэн шэтэкъым. Абы къыхэкIыу 2021 
гъэм КIуэкIуэ Казбек унафэ ищIауэ 
щытащ жылэм еджапIэщIэ щаухуэн 
хуейуэ. Иджы мис: метр зэбгъузэнатIэ 
мини 4 иубыду жылэм дащIыхьащ 
еджапIэщIэ, пщIантIэ хуит, спорт 
утыку хэр щIыгъуу. ШколыщIэм хэтщ 
предмет хэхахэмкIэ пэш щхьэ хуэхэр, 
класс Iэхуитлъэхуитхэр, гуфIэгъуэхэр 
щегъэкIуэкIыным хуэщIа пэ шышхуэр, 
спортымкIэ пэшышхуэр, шха пIэрэ 
пщэфIапIэ зэпэщрэ. ЕджапIэ пэшхэр 
къызыхуэтыншэу къызэгъэпэщащ 
унэлъащIэ екIухэмкIэ, техникэ пэрыт-

Адыгэ литературэдж, критик, филологие 
щIэныгъэхэмкIэ доктор, профессор, 
 КъБР-м щIэныгъэмкIэ щIыхь зиIэ и 
лэжьакIуэ Хьэщхъуэжь Раисэ Хъалиф и 
пхъур халъытэ адыгэ литературэм и зыу-
жьыныгъэм хэлъхьэныгъэ ин хуэзыщIа 
еджагъэшхуэхэм. 1933 гъэм и фокIадэм 
Дон Iус Ростов къыщалъхуа бзылъхугъэ 
цIыкIум и унагъуэр иужькIэ ди респуб-
ликэм къэIэпхъуэжауэ щытащ. Курыт 
еджапIэр Налшык къыщиуха нэужь, 
 КъБКъУ-м урысыбзэмрэ литературэмкIэ и 
къудамэм щеджащ ар. Псэужамэ, мы ма-
хуэхэм абы и ныбжьыр илъэс 90 ирикъу-
нут. 

СТУДЕНТ илъэсхэм къриубыдэу Хьэщ-
хъуэжь Раисэ хуабжьу дихьэхауэ щытащ 
лъэпкъ узэщIакIуэхэм ятеухуа къэхутэны-  
гъэ лэжьыгъэхэмкIэ. ЩIэныгъэ нэхъыщхьэ 
зэзыгъэгъуэта бзылъхугъэр а Iуэхум нэхъ хэ-
къузауэ елэжьащ Азербайджан къэрал уни-
верситетым и аспирантурэм щыщеджа 
илъэсхэм. ЩIэныгъэлI цIэрыIуэ, литературо-
вед, тхакIуэ, критик Хандан Джафар и 
унафэм щIэту, абы игъэхьэ зыращ и канди-
дат диссертацэу адыгэхэмрэ урысхэмрэ я ли-
тературэ зэпыщIэныгъэ хэм ятеухуам. А лэ-
жьыгъэр Раисэ 1964 гъэм абы щыпхигъэ-
кIащ.

Хэкум къигъэзэжа нэужь, Хьэщхъуэжьыр 
илъэси 10-м щIигъукIэ КъБКъУ-м щылэ-
жьащ егъэджакIуэ нэхъыжьу, урыс, хамэ 
къэралыбзэхэмкIэ кафедрэм и доценту. 
Болгарием щыщ Шумен къалэм дэт инсти-
тутым илъэситIкIэ щригъэджащ. А инсти-
тутыр къызэрызэIуахрэ илъэситху щрикъум 
Хьэщхъуэжь Раисэ щIыхь тхылъ къыхуа-
гъэфэщащ, а еджапIэр къызэгъэпэщыным 
жыджэру зэрыхэлэжьыхьар къалъытэри. 

И Iуэхухэр дэкIыу, зыпэрыт IэнатIэми ехъу-
лIэныгъэ щызыIэригъэхьэу екIуэкIми, абы 
щыгъупщэртэкъым и щIалэгъуэм дэзы хьэ-
хауэ щыта Iуэхугъуэр, XIX лIэщIыгъуэм псэуа 
адыгэ узэщIакIуэхэм къащIэна литературэ 
тхыгъэхэр джыныр. Раисэ и псэм нэхъ пэ-          
гъунэгъу къэхутэныгъэ лэжьыгъэм зрип-
щытыну Iэмал щигъуэтар 70 гъэхэм я кIэу х-
ращ, Къэбэрдей-Балъкъэрым Гуманитар 
къэхутэныгъэхэмкIэ  и институтым  ува 
нэужь. Ар щытащ институтым и лэжьакIуэ 
нэ хъыжьу, адыгэ литературэмкIэ абы и 
 къудамэм и унафэщIым и къуэдзэу. А псоми 
къадэкIуэу, Хьэщхъуэжьым иригъэкIуэкIащ 
узэ щIакIуэхэм ятеухуа къэхутэныгъэ хьэ-
лэмэтхэр. 1986 гъэм Раисэ утыку кърихьащ 
XIX - XX лIэщIыгъуэм и япэ Iыхьэм псэуа 
адыгэ узэщIакIуэхэм ятеухуа и къэхутэныгъэ 
купщIафIэр. А лэжьыгъэр ехъулIэныгъэкIэ 
пхигъэкIащ Хьэщхъуэжьым икIи филологие 
щIэныгъэхэмкIэ доктор хъуащ. 

XIX лIэщIыгъуэм и кIэуххэм XX и пэщIэдзэ-
хэм псэуа адыгэ тхакIуэ-узэщIакIуэхэм къа-
щIэна, лъэпкъ литературэм щыщу тхы дэм 
хэмыхьа тхыгъэхэр къэхутэным, къэгъэ-
щIэрэщIэжыным, ахэр къыдэгъэкIыным 
шэщIауэ елэжьащ Хьэщхъуэжьыр. 70 гъэ-
хэм абы къыдигъэкIыу щIидзащ «Литератур-
ные памятники» сериер. Абы хыхьащ езым и 
къэхутэныгъэ лэжьыгъэхэр, узэщIакIуэхэм я 
литературнэ щIэинхэр, абыхэм ятеухуа 
пэублэ псалъэхэр, тхыгъэ гъэнэхуахэр щIы-
гъужауэ. Абы и япэ къыдэкIыгъуэм Раисэ 
 хигъэхьауэ щытащ «Кази Атажукин. Избран-
ные труды» лэжьыгъэр. УзэщIакIуэм и 
 гъащIэм щыщу нэхъапэм цIыхухэр зыщы-
мыгъуэза напэкIуэцI щхьэхуэхэр ихуащ. Се-
рием хиубыдащ адыгэ тхыдэдж икIи тхакIуэ 
Хъан-Джэрий и гуащIэм теухуа «Хан-Гирей. 
Избранные произведения» лэжьыгъэри. 
 КъинэмыщIауэ, абы хэту, дунейм къытехьауэ 
щытащ «Адыль-Гирей Кешев. Избранные 
произведения» тхылъыр. Ар теухуауэ щы-
тащ лъэпкъ литературэмрэ журналисти-
кэмрэ хэлъхьэныгъэфI хуэзыщIа IэщIагъэлI 
щыпкъэ, тхакIуэ зэчиифIэ, «Терские ведо-
мости» газетым и япэ редактору щыта, «Къа-
лэмбий» псевдонимыр зыфIэзыщыжа КIа-
шэ Адэлджэрий и гъащIэмрэ и творчест-
вэмрэ. Апхуэдэу, Раисэ и фIыгъэщ дунейм 
къызэрытехьар IуэрыIуатэдж Iэзэу щыта, 
адыгэ алыфбейр зи къалэмыпэм къыщIэкIа 
Тамбий Пагуэ, тхакIуэ гъуэзэджэ Ахъмэты-
къуэ Къазбэч, тхыдэдж, усакIуэ Iэзэ Сихъу 
Сэфарбий сымэ, нэгъуэщI адыгэ узэщIа-
кIуэхэми я гъащIэмрэ литературэ лэжьыгъэ-
хэмрэ щыгъуазэ ухуэзыщI къыдэкIыгъуэхэр. 

- УзэщIакIуэхэм ятеухуа тхыгъэ пщIы бжы-
гъэхэр, монографиехэр Хьэщхъуэжь Раисэ     
и Iэдакъэ къызэрыщIэкIам лъэпкъым деж-

Къэрал зыужьыныгъэм и джэлэс
хэмкIэ. Ухуэныгъэм, псори зэхэту къа-
пщтэмэ, текIуэдащ сом мелуан 485-
рэ. 

А псоми щыгуфIыкIыу школыщIэм 
фокIадэм и 1-м зэхуэсышхуэ щызэха-
шащ. Абы хэтащ КъБР-м и Правитель-
ствэм и УнафэщI Мусуков Алий, 
 районым, жылэм и унафэщIхэр, къуа-
жэдэсхэр. КъулыкъущIэ лъагэр къы-
зэхуэсахэм гуапэу ехъуэхъуа нэужь, 
еджапIэм и унафэщIхэм яIэщIилъ-
хьащ «дыщэ» IункIыбзэIухыр. 

- ФIым фыхущIэкъу, щIэныгъэщIэ-
хэм фыхуэпабгъэ, ехъулIэныгъэ             
лъа гэ  хэр зыIэрывгъэхьэ, - апхуэдэ 
псалъэ дахэ куэд а махуэм зэхахащ 
школыщIэм еджэн щызыубла ныб-
жьыщIэ 400-м нэсым. Япэ классым 
япэ дыдэу кIуащ сабий 34-рэ. 

Куба къыщызэIуаха курыт школым 
хуэдэу еджакIуэ 500-м тещIыхьауэ 
щытщ Нарткъалэ лэжьэн щыщIэзы-
дза курыт еджапIэ №4-ри. А школы-
щIэр къызэрызэIуахым теухуа дауэ-
дапщэм хэтащ КъБР-м и Iэтащхьэм и 
Администрацэм и УнафэщI Къуэ-
дзокъуэ Мухьэмэд, УФ-м и Къэрал 
Думэм и депутат Геккиев Заур, Аруан 
районым и администрацэм и Iэтащ-
хьэм и къалэнхэр зыгъэзащIэ Аджий 
Валерэ, щIыналъэм и нэхъы жьыфI-
хэр, егъэджакIуэхэр, еджакIуэ цIыкIу-
хэр, адэ-анэхэр. КъатитIу зэтет унэш-
хуэм къыщызэгъэпэщащ егъэ джэ-
ныгъэм хэт дэтхэнэми и лэжьыгъэр 
къыщызыгъэпсынщIэну Iэмал пэрыт-

хэр. Классхэри, пэш щхьэхуэ хэри, 
шхапIэри, спорт IэнатIэри - псори 
яухуащ икIи унэлъащIэрэ техникэкIэ 
зэщIаузэдащ иджырей мардэхэм те-
ту. ШколыщIэм и пщIантIэри абы хиу-
быдэу ящIа спорт утыкуш хуэхэри 
къызыхуэтыншэщ. ХьэщIэ  лъапIэхэр 
гуапэу ехъуэхъуащ апхуэдиз Iэма-
лыфIыр зи Iэдэжу егъэджэ ныгъэм 
пэрыхьэж IэщIагъэлIхэми школакIуэ 
цIыкIухэми. 

ЩIэныгъэхэм я махуэм школыщIэ 
къыщызэIуахащ Прохладнэ къалэ-
ми. Ар тещIыхьащ еджакIуэ 785-м. 
Совет Союзым и ЛIыхъужь Бойченкэ 
Виктор и цIэр зезыхьэ еджапIэм къы-
щызэрагъэпэща гуфIэгъуэ зэIущIэм 
хэтащ КъБР-м и Парламентым и 
УнафэщI Егоровэ Татьянэ, УФ-м и 
Къэрал Думэм и депутатхэр, КъБР-м 
и лIыкIуэ сенаторхэр. ГуфIэгъуэм 
 кърихьэлIащ районым, къалэм я уна-
фэщIхэр, жылагъуэм пщIэ щызиIэ 
нэхъы жьыфIхэр, егъэджакIуэхэмрэ 
еджа кIуэхэмрэ. Егоровэр къызэхуэ-
сахэм гуапэу ехъуэ хъуащ республи-
кэм и Къэралыгъуэм, ЩIэныгъэхэм я 
махуэмкIэ. Псом хуэмыдэж псалъэ 
гуапэхэр абы хужиIащ зи къалэныр 
хьэлэлу езыхьэкI егъэджа кIуэхэм, Iэ-
натIэм щекIуэкI лэжьыгъэ куэдым 
жэуаплыныгъэ зыхащIэу хэт адэ-
анэхэм, апхуэдэ школыщIэ сабийхэм 
яхуэзыщIа ухуакIуэхэм. Прох ладнэ 
къалэм и администрацэм и Iэтащхьэ 
Архангельский Вячеслав школыщIэм 

и унафэщI Ахъмэт Рустам «дыщэ» 
IункIыбзэIухыр IэщIилъхьа нэужь, 
школым и бжэ хуитхэр еджа кIуэхэм 
къахузэIуихащ. 

ГуфIэгъуэ зэIущIэхэр ягъэдэхащ 
школакIуэ цIыкIухэм ягъэзэщIа уэ-
рэдхэмрэ къафэхэмрэ, хэкупсэ усэ-
хэм. Абыхэм къыщеуа япэ уэзджы-
нэм и зу макъыр пэщIэдзэ хуэхъуащ 
япэ дерсхэм. Апхуэдэхэт, хабзэ зэры-
хъуам тету, япэу ирагъэкIуэкIахэу 
щIэныгъэм, мамырыгъэм, ди респуб-
ликэм и тхыдэм ятеухуа дерсхэр. 

ЗэIущIэхэм зэрыщыжаIамкIэ, 2023 
гъэм и кIэухым ирихьэлIэу респуб-
ликэм иджыри къыщызэIуахынущ 
курыт школыщIэу 7. КъыкIэлъыкIуэ 
2024 гъэм абыхэм къыхэхъуэнущ 12. 
Мы гъэм фокIадэм и 1-м лэжьэн 
щIэзыдзахэм хуэдэу, ахэри къызэра-
гъэпэщынущ иджырей егъэджэны-
гъэ мардэм хуэкIуэ унэлъащIэхэм- 
кIэ, техникэ пэрытхэмкIэ. Къыхэдгъэ-
щынщи, республикэм и унафэщIхэм 
зэрытраухуамкIэ, 2025 гъэм ири-
хьэлIэу КъБР-м и курыт школхэр 
пщэдджыжьыкIуэ защIэ хъунущ. А 
псори икъукIэ яхуэщхьэпэнущ егъэ-
джэныгъэ-гъэсэныгъэм ди респуб-
ликэм нэхъри зыщиужьыным, егъэ-
джа кIуэхэми абыхэм я нэIэм щIэт 
школакIуэхэми ехъулIэныгъэщIэхэр 
зыIэ рагъэхьэнымкIэ сэбэпышхуэ хъу-         
нущ.  

КЪАРДЭН  Маритэ. 

ракъым, атIэ абы иригъэкIуэкI 
Iуэхухэрщ. ИпэжыпIэкIэ 
 къапщтэмэ, тхыдэмрэ геогра-
фиемрэ щыхьэт зэрыте-
хъуэмкIэ, Урысейм еубыд ев-
ропэ континентым и Iы-
хьэшхуэ. Абы къыхэкIыу 
къэрал псоми я зэпIэзэ ры ты-
гъэр япэ идгъэщу шына-
гъуэншагъэмкIэ щытыкIэ щIэ-
хэр къызэдгъэпэщыныр ди 
къалэнщ», - жиIащ мини-
стрым.

Апхуэдэу абы къыхигъэ-
щащ КъухьэпIэм Киев зы-
хуэныкъуэ дэIэпыкъуныгъэкIэ 
адэкIи зэрызыщIигъэкъуэнур.

ФокIадэм и 5,
гъубж

Псапэ щIэным и дунейпсо 
махуэщ

1936 гъэм Бахъсэн ГЭС-р 
лажьэу яутIыпщащ

1895 гъэм къалъхуащ уса-
кIуэ, композитор, пшынауэ, 
уэрэджыIакIуэ, КъБР-м             
гъуа зджэхэмкIэ щIыхь зиIэ и 
лэ жьакIуэ Къэжэр Индрис.

1933 гъэм къалъхуащ  УФ-ми 
КъБР-ми щIыхь зиIэ я энер-
гетик, жылагъуэ лэжьакIуэ 
Къущхьэ Мухьэжид.

Дунейм и
щытыкIэнур

«pogoda.yandex.ru» сайтым 
зэритымкIэ, Налшык пшэр 
техьэ-текIыу щыщытынущ. 
Хуа бэр махуэм градус 27 - 29-
рэ, жэщым градус 18 - 22-рэ 
щыхъунущ.

ФокIадэм и 6,
бэрэжьей

1939 гъэм Налшык шыгъэ-
жапIэ къыщызэIуахащ.

1942 гъэм ВЛКСМ-м и об-
комым Къэбэрдей-Балъ-
къэрым и щIалэгъуалэр 
къыхуриджащ нэмыцэ-фа-
шист зэрыпхъуакIуэхъуэхэм 
ялъэкI псомкIи япэщIэувэ-            
ну.

2001 гъэм Урысей Федера-
цэм и Президент Путин Вла-
димир Къэбэрдей-Балъкъэр 
Республикэм къэкIуащ.

1950 гъэм къалъхуащ 
 КъБР-м щIэныгъэ IуэхухэмкIэ 
щIыхь зиIэ и лэжьакIуэ Щэр-
дан Анатолэ.

Дунейм и
щытыкIэнур

«pogoda.yandex.ru» сайтым 
зэритымкIэ, Налшык уэшх 
къыщешхынущ.  Хуабэр ма-
хуэм   градус 23 - 26-рэ, 
жэщым градус 18 - 19 щыхъу-
нущ.

Япэ  итахэр

Къэхутэныгъэ  хьэлэмэтхэр
          зи  IэрыкI

кIэ мыхьэнэ ин иIэщ. Хьэщхъуэжьым узэ щIа-
кIуэхэм я гъащIэмрэ я гуащIэмрэ иджын и        
пэ абыхэм ятеухуа лэжьыгъэ зыбжанэ ду-
нейм къытехьауэ щытащ, атIэми, а узэ щIа-
кIуэхэм ехьэлIауэ Хьэщхъуэжьым къэхутэ-
ныгъэ лэжьыгъэхэр иригъэкIуэкIа нэужь, 
лъэпкъыр щыгъуазэ дыхъуащ ипэкIэ хэIу-
щIыIу ящIауэ щымыта щIэинхэм, - жеIэ фи-
лологие щIэныгъэхэмкIэ доктор Гъут Iэдэм.            
- Адыгэ узэщIакIуэхэм ящыщу дызыщыгъуэ-
зар  Нэгумэ Шорэ и тхыгъэ мащIэу дунейм 
къытехьахэрт. Хьэщхъуэжь Раисэщ пщы Хьэ-
тIохъущокъуэ Къазий и тхыгъэ къыхэхахэр 
япэу къыдэзыгъэкIар, абы и гъащIэмрэ и гуа-
щIэмрэ ятеухуа пэублэ тхыгъэ щIыгъуу. Абы 
къыкIэлъыкIуащ зи гугъу тщIы адрей къы-
дэкIыгъуэхэри. 

ЩIэныгъэлIым зэрыжиIэмкIэ, ахэр лъэпкъ 
щэнхабзэм и дыщэ фондым хыхьащ, къэ-
хутэныгъэ лэжьыгъэ езыгъэкIуэкI цIыху 
щхьэ  хуэхэмрэ щIэджыкIакIуэхэмрэ я дэIэ пы-
къуэгъуу. А тхыгъэхэр къыдигъэкIын пап щIэ, 
Хьэщхъуэжь Раисэ Москва, Ленинград, Тби-
лиси, нэгъуэщI къалэ зыбжанэм я биб лио-
текэхэмрэ дэфтэр хъумапIэхэмрэ куэдрэ  
щы лэжьащ. 

ЩIэныгъэ дунейм къызэрыщалъытамкIэ, 
Хьэщхъуэжьым и къэхутэныгъэ лэжьыгъэ-
хэм мыхьэнэшхуэ яIэщ лIэщIыгъуитIым - 
блэкIамрэ дызэрытымрэ я зэпылъыпIэм 
адыгэ лъэпкъхэм яIа щэнхабзэмрэ а щэн-
хабзэм и лэжьакIуэу щытахэм къащIэна-
хэмрэ джыжынымкIэ. Ахэр, шэч хэмылъу, 
дэIэпыкъуэгъуфI ноби къахуохъу егъэджа-
кIуэхэми, еджакIуэхэми, лъэпкъым и блэ-
кIам дихьэх дэтхэнэми. 

Апхуэдэ лэжьыгъэ куэд Хьэщхъуэжь Раи-
сэ и Iэдакъэ къыщIэкIащ. Адыгэ узэщIа кIуэ-
хэм ятеухуа и лэжьыгъэхэр къызэщIи-
къуэжри, иужьрейуэ Раисэ къыдигъэкIащ 
«Поиски и находки» тхылъ хьэлэмэтыр. Абы 
хыхьащ ХьэтIохъущокъуэ Къазий, Хъан-
Джэрий, КIашэ Адэлджэрий, Инат Кърым-
Джэрий, Щэрдан Батырбэч, Хьэжымыкъуэ 
Темтэч, Долэт-Джэрий СулътIан, нэгъуэщIхэ-
ми я гуащIэм, политикэ, жылагъуэ, литера-
турнэ, творческэ гъащIэм теухуауэ Хьэщ-
хъуэжь Раисэ итха статьяхэр. ЩIэупщIэшхуэ 
ноби иIэщ адыгэ цIыхубзхэм я гъащIэм, 
щыIэкIэ-псэукIэм теухуауэ Хьэщхъуэжьым       
и къалэмыпэм къыпыкIауэ щыта «Черкешен-
ки в истории» тхылъым. Абы Болгарием 
къыщытригъэдзауэ щытащ литературоведе-
нием пыщIа лэжьыгъэфI зыбжанэ. Абыхэм 
ящыщщ тхакIуэ цIэрыIуэ Андерсен зэрылIэ-
рэ илъэси 100 щрикъум ирихьэлIэу игъэ-
хьэзыра «ТхакIуэ иным и таурыхъхэм я ду-
нейм ещхьу», Боккаччо Джованни зэ рылIэрэ 
илъэс 600 щрикъум теухуауэ итха «ФIым и 
бэнакIуэ цIыхушхуэ», нэгъуэщIхэри.

ЗэфIиха лэжьыгъэ купщIафIэхэр гу-
лъытэншэ хъуакъым - 1995 гъэм УФ-м и Тха-
кIуэхэм я союзым хагъэхьащ ар. 1996 гъэм 
Хьэщхъуэжьым къыфIащащ «КъБР-м щIэ-
ныгъэмкIэ щIыхь зиIэ и лэжьакIуэ» цIэ лъа-
пIэр. Апхуэдэ гулъытэ лъагэр адыгэ бзылъху-
гъэм къихьат бгъэдэлъа щIэныгъэ куумкIэ, 
зэхэщIыкI лъагэмрэ цIыхугъэ инымкIэ. 

Хьэщхъуэжь Раисэ Хъалиф и пхъур 2009 
гъэм дунейм ехыжащ. Адыгэ бзылъхугъэ 
щыпкъэм, щIэныгъэ лэжьакIуэ IэкIуэлъа-
кIуэм, къэхутакIуэ Iэзэм къыщIэна тхыгъэхэм 
ноби пщIэ яIэщ. 

ТАМБИЙ  Линэ.

ГъэщIэгъуэнщ Зыкъытхигъэзэгъащ
Нидерландхэм я биологхэм къагуп-

сысащ цIыхум и лъым пластик пкъы-
гъуэу хэтыр зыхуэдизыр къызэрапщ 
Iэмэпсымэ.

АБЫ къегъэлъагъуэ микромилиг-        
рамм 0,7 фIэкIа мыхъу полимер налъэ 
жьгъей дыдэхэм къыщыщIэдзауэ. Къэ-
хутэныгъэхэм хэтыну гупыж зыщIа цIыху                       
22-м я лъы зы миллилитрым биолог-        
хэм къыха гъуэтащ пластик микрограмм 
1,6-рэ.

ЩIэныгъэлIхэм псом нэхърэ нэхъы-
бэу къагъуэтар бащырыбэхэр, Iуданэ 
IэрыщI зэIущахэр, зэ фIэкIа къамы-
гъэсэбэп  хьэкъущыкъухэр къызыха-
щIыкI полиэтилен, полиэтилентереф-
талат, стиролым и полимер пкъы-
гъуэхэрщ.

Биологхэм иджы къапэщытщ лъым 
хэт пластикыр цIыхум и узыншагъэмкIэ 
зэ ранрэ мызэранрэ къахутэну. Псом нэ-
хърэ нэхъ гъэщIэгъуэныр, апхуэдиз зэ-
манкIэ а  пкъыгъуэхэр цIыхухэм къай-
лыжыху ирагъэшхауэ, абыхэм къы-
хэщIыкIа щы гъынхэмкIэ зэщахуэпы-
кIауэ, иджы ар сэбэпрэ зэранрэ 
зэхагъэкIыну иужь зэрихьарщ.

ШЭРЭДЖ  Дисэ.

И кIэм нагъэсынущ
Гъуэгухэр Ди лъэпкъым и хабзэ дахэхэм ящыщщ 

зыхуэзэфIэмыкIым, тхьэмыщкIэм дэIэпы-              
къуэгъу хуэхъуныр. IуэрыIуатэми тхыдэми къы-
хощыж абы хэм я щапхъэ куэд. Ауэ, ди жагъуэ 
зэрыхъущи, нобэрей дунейм нэхъыбэу щытлъа-
гъур нэгъуэщIщ, цIыхухэм IэщIыб ящI я адэжьхэм 
лIэщIыгъуэкIэрэ яхэлъа хьэл-щэныр. ПсапэкIэ 
ирикъуа щыIэ, хьэмэрэ фIы щIэныр емыкIуу 
 къалъытэу ара? ГурыIуэгъуэкъым цIыхуэр гу-
щIэгъуншэ щIэхъур.

МЫ псалъэмакъым щхьэусыгъуэ хуэхъуар 
иджыблагъэ  сызыIууа Iуэхугъуэрщ.  Къуажэм   
кIуэж автобусым ситIысхьэжат. Абдежым псыIэфI 
птулъкIэ иIыгъыу зы щIалэ гуащIэ-мащIэ къыIу-
хьащ. Ар ипэмкIэ ис щIалэм елъэIуащ птулъкIэм и 
щхьэр хутрихыну, ауэ модрейм зыри къыжриIа-
къым. Щымыхъум, машинэм и «бжэ жыпым» дэлъ 
Iэмэпсымэхэм ящыщ къищтэри, езым Iуихыжыну 
яужь ихьащ. АрщхьэкIэ и къарур пэлъэщакъым. 
Абы хэту шофёрхэм ящыщ зы къыIухьащ.  «КхъыIэ,  
си  птулъкIэм  и  щхьэр схуIух», - жиIэри щIалэм 
абыи зыхуигъэзащ. АрщхьэкIэ,  адрейми абы и 
лъэIур къридзакъым, ар зэримылэжьыгъэр губ-
жьауэ къыжриIэри, IуигъэзыкIыжащ. ЩIалэ 
тхьэмыщкIэм зыкъип лъыхьри, нэ гъуэщI хэкIыпIэ 
щимылъагъум, птулъкIэм и щхьэр дзэкIэ тричыну 
иужь ихьащ. Ари къыщемыхъулIэм, абы хуэмурэ 
IуигъэзыкIыжащ. Абдежым ав тобусым и кIэмкIэ 
щыс цIыхубзым ипэмкIэ щыс щIалэм зыхуигъэ-
защ: «Псы птулъкIэм и щхьэр а тхьэмыщкIэм хуIуп-
хамэ, сыт ягъэ кIынт?» - жиIэри. ЩIалэм и жэуа-
при хьэзырыххэт: «Си хэт сэ ар, зыгуэр хуэсщIэну, 
хуеймэ и щхьэр ирегъэпсэуж!»

Дызэвгъэгупсысыж: фIы щIэныр благъагъэкIэ, 
цIыхугъэкIэ зэхадзу ара? «ФIы щIэи, псым хэдзэ», - 
жиIэкъэ адыгэ псалъэжьым. ГущIэгъуншагъэм 
 нэхъ хьэл мыхъумыщIэ щыIэкъым. Ар узыфэ бза-
джэм ещхьщ. Абы ди гъащIэм увыпIэ щеттмэ, 
дызыхуишэнкIэ хъунур уи нэгу къыщIэбгъэхьэну 
шынагъуэщ. ГущIэгъуншагъэрщ зи Iэужьыр апхуэ-
диз сабий зеиншэ дунейм щIытетыр, жьы хъуахэр 

«Адыгэ псалъэ» газетым и лэжьакIуэхэр хуо-
гузавэ сурэттех Къа рей Элинэ и анэдэлъху 
Чэрим Марат Борис и къуэр дунейм зэрехыжам 
къыхэкIыу.

ФIы щIэи, псым хэдзэ
щапIыж унэхэр щIыдиIэр. ЩIэблэм илъагъурщ 
ищIэжынур. АтIэ, дэ сыт хуэдэ щапхъэ абыхэм 
 едгъэлъагъур? Дунейр шэрхъщи, мэкIэрахъуэ. 
Нобэ дызыдэмыIэпыкъуам и пIэ пщэдей е ды-
къэзылъ хуахэр, е ди бынхэр, е ди къуэш-шып хъу-
хэр, е дэ езыр дыкъихутэнри хэлъщ. Абы щыгъуэм 
зыми и Iэ къытхуимышиймэ, хэт абыкIэ дгъэ-               
къуэн шэнур?  Къуаншэр къыщIэплъыхъуэн                        
щы  Iэ къым,  уи Iуэху дэзмыгъэкIами, хущIумыт-              
хъуэ. Уэ уи япэкIэ бгъэжа мывэм урихьэлIэжауэ                             
аращ…

Хьэуэ, ищхьэкIэ зи гугъу тщIа щIалитIым хуэдэ-
къым псори. Тхьэм и шыкуркIэ, щыIэщ иджыри 
цIыху гу пцIанэхэр, хьэлэлхэр. Абыхэм ящыщщ 
 зэман дэкIыу ди автобусым ипэм деж къэувыжа 
щIалэм и птулъкIэм и щхьэр хуIузыхар. Хэт ищIэ-           
рэ, абдеж ар къыщIыIухьэжам и щхьэусыгъуэри 
птулъкIэм и щхьэр хуIузымыхахэм нэхърэ нэхъыфI 
зэрыщыIэр, дунейр цIыху гущIэгъуншэ защIэу 
къызэрызэхэмынар къаригъэщIэну арагъэнт. Ды-
гугъэнщ апхуэдэ цIыхуфIхэр нэхъыбэу…

Мыр ди гъащIэм щыщ зы теплъэгъуэщ. Апхуэ-      
дэ дапщэ дунейм къыщыхъурэ? ГущIэгъуншагъэр 
икIи нэрымылъагъу Iэщ шынагъуэщ. Ар «къэ-
зыщтар» цIыху тхьэмыщкIэщ псэкIи акъылкIи.

ЩХЬЭЩЭМЫЩI  Изэ.

ГъащIэ  теплъэгъуэ

Цагъуэ Айтэч и къуэ Нурий (1888 - 
1935 гъгъ.) и цIэр зэхэзымыхарэ 
абы лъэпкъым хуилэжьам щымы-
гъуазэрэ къытхэту къыщIэкIын-
къым. Ди щIэныгъэлIхэм ямытхауэ 
щIэщыгъуэ гуэри схужыIэнукъым, 
ауэ жанрым и хабзэхэм дытекIмэ, 
къагурымыIуэнри хэлъщи, иджыри 
зэ фигу къэзгъэкIыжынщ а лIы щэ-
джащэм хузэфIэкIар.

НУРИЙ Щам щIыналъэм хиубыдэ 
Бир-Аджам къуажэ цIыкIум 1888 гъэм 
фокIадэм и 17-м къыщалъхуащ. Ар 
Урыс-Кавказ зауэжь лъэхъэнэм хэкур 
зрагъэбгына адыгэхэм я щIэблэм 
щыщт. Хэкум хуэлэжьэну къэзыгъэ-
зэжа лIы Iущым хуагъэфэщащ совет 
жылагъуэ, политикэ лэжьакIуэ, узэ-
щIакIуэ цIэ лъапIэхэр. Къищынэ мы-
щIауэ, ар хэтащ адыгэ алыфбейр 
зэхэзылъхьа гупым. 

ЩIалэ цIыкIур илъэсих фIэкIа мы-
хъуауэ и адэ-анэр зэкIэлъхьэужьу 
 дунейм ехыжри, Нурийрэ абы къы-
далъхуахэмрэ къыхуэнащ я адэ 
 къуэш, тыркудзэм и генерал Цагъуэ 
Екъуб. Абы и къуэш бынхэр екIурэ 
ещхьу ипIащ, IэщIагъэ-щIэныгъэ яри-
гъэгъуэтащ. 1897 гъэм Нурий гимна-
зием щIигъэтIысхьэри къригъэухащ, 
иужькIэ нэхъыфI дыдэу еджэ ныб-
жьыщIи 10-м яхэту 1907 гъэм щIагъэ-
тIысхьащ Истамбыл университетым и 
юридическэ къудамэм.

А лъэхъэнэм ирихьэлIэу тырку               
ме дж лисым къыхилъхьащ Iуэху те-
лъы джэ - Кавказым икIа мухьэжыр-
хэр  хуит къащIащ, Уэсмэн къэралы-
гъуэм КъурIэныр зэрыщадж тырку 
тхыбзэжьыр тегъэщIапIэ ящIу, адыгэ 
алыфбей зэхагъэувэну. Абдеж щы-
щIидзащ Цагъуэ Нурий и жылагъуэ-
щэнхабзэ лэжьыгъэр.

«МэшхуэфI Умар, НэгъущI Суад, 
Мэт Изэт, Чунэтыкъуэ Мухьэмэд-
Алий, Хьид Талхьэт, Агъэмыкъуэ 
Умар сымэ (иджыри зи цIэр сы мы-
щIэж щIалэ зыбжанэ къытхэту) ды-
зэщIыгъуу тырку-хьэрып тхыбзэмрэ 
латинымрэ къэдгъэсэбэпурэ ады-
гэбзэ алыфбейм елэжьын щIэд-         
дзат. КъищынэмыщIауэ, ди лъэп-
къэгъу хэр зыдэс къуажэхэм къы-
щызэ рагъэпэщат лъэпкъ щэнхабзэм 
зыщрагъэужь IуэхущIапIэхэр», - итхы-
жащ Нурий иужькIэ.

А IуэхущIапIэхэм къекIуалIэхэм 
ахъ шэ зэхадзэурэ, студент гупым 
зыщIагъакъуэрт, я лэжьыгъэр зэпы-
мыун папщIэ. Апхуэдэу, 1910 гъэм 
къыдэкIын щIидзащ Цагъуэ Нурий зи 
уна фэщI «Гъуазэ» газетыр. 1912 гъэм 
Нурий университетыр къиухащ. А лъэ-
хъэнэращ абы Хьэцыкъ Мэжидрэ 
 КIурашын Iэдэмрэ къыщицIыхуари. 
Хэкужьым къикIа щIалитIым Нурий 
Къэбэрдейм кърагъэблэгъащ, егъэ-
джакIуэу щылэжьэну. Илъэс дэкIри, 
Нурий хэкум къигъэзэжащ, икIи Ца-
гъуэхэ зыдэса Тамбий къуажэм (Ды-
гулыбгъуей) дэтIысхьэжащ. НэIуасэ 
къыхуэхъуа къэбэрдей щIалитIым 
зэрыжаIауи, Нурий щIыпIэ мыдрисэм 
лэжьапIэ къыщыхуагъуэтащ адыгэб-
зэмрэ хьисэпымкIэ егъэджакIуэу.

Нурий хэкужьым къызэригъэзэжрэ 
илъэсищ дэкIауэ, ар нэIуасэ хуэ хъуащ 
Дым Iэдэм. ЛIы жыджэритIыр щы-
зэрихьэлIэм, илъэс нэхъ дэмыкIыу 
къы зэIуахащ япэ адыгэ тхылъ тедза-
пIэ. Абы къыщыдагъэкIыу щIадзащ 
адыгэ тхыбзэм, щэнхабзэм, экономи-
кэм зегъэужьыным теухуа тхыгъэхэр 
зыгъэнахуэ «Адыгэ макъ» газетыр. 
Гулъытэ хэха хуащIырт IуэрыIуатэм: 
къыдэкIыгъуэ къэс газетым къыте-

Хьэрып дунейм щы цIэ-
рыIуэ «Vogue Arabia» жур-
налым иджыблагъэ ады-
гэхэм тыгъэ дахэ къахуи-
щIащ - фокIадэ мазэм ири-
хьэлIэу дунейм къытехьэ 
къыдэкIыгъуэр зэрыщыту 
Иордание пащтыхьыгъуэр 
псэупIэ зыхуэхъуа адыгэхэм 
ятриухуащ.

ЖУРНАЛЫР къыдэкIын ипэ 
игъэIуа хъыбарым къы зэ ры-
хэ щымкIэ, бжьыхьэпэ къыдэ-
кIыгъуэр хамэщI щыпсэу 
адыгэхэм, псом хуэмыдэу 
Иорданиер етIуанэ хэку зы-
хуэхъуахэм, я дуней щхъуэ-
кIэплъыкIэм, абыхэм я тхыдэ 
къулеймрэ щэнхабзэ телъы-
джэмрэ, цIыхугъэмрэ дуней 
тетыкIэмрэ ехьэлIащ. «Ады гэ-
хэр бгы уардэхэмрэ щIыгулъ 
бэвхэмрэ я лъахэм, Хы 
ФIыцIэм и ищхъэрэ-къуэ кIы-
пIэ лъэныкъуэхэм къегъэ щIы-
лIа хэгъэгъум къикIащ. Уры-
сей пащтыхьыгъуэм адэжь 
 хэкур лъэщыгъэкIэ зригъэб-
гына лъэпкъым сыт хуэдиз 
 гугъуехь и фэ дэкIами, 
 хэ  кIуэ  дэжакъым, и бзэрэ и 
лъэпкъыщхьэрэ ихъумэ жы-
фащ. Лъапсэрыхым и архъуа-
нэм ирихьами, лъэпкъ дахэм 
хузэфIэкIащ и пшы налъэ хьэ-
лэмэтлажьэхэр имыгъэужьы-
хын, и IуэрыIуатэ бейр зыIэ-
щIимыгъэхун, зи хуэдэ щы-
мыIэ къафэхэр къы зэтринэн. 
Адэжь щIэиныр  псэ хэлъхьэж 
икIи гугъэмыгъэ кIуасэ зыхуэ-
хъуа лъэпкъым етIуанэ гъа-
щIэ щигъуэтыжащ Иорда-            
нием, Амман и Iэгъуэб лагъэм. 
Абдеж абыхэм къы щызэ ра-
гъэпэща хасэхэм  кIуэ дыпIэ 
ихуа адыгэ гъащIэм и нэхэр 
щIэрыщIэу къигъэплъэ-
жащ…»

Адыгэ хэхэс дунейр къызэ ры-
 мыкIуэу инщ. Ди лъэпкъэгъу-
хэм нэхъыбэу уащрихьэлIэ 
Тырку, Щам, Иордание, Из-
раиль къэралыгъуэхэм тхыдэ 
гъэщIэгъуэн щызэрагъэпэ-
щащ, я цIэр фIыкIэ къыщра-
гъэIуащ, пщIэшхуэ зыщыху-
рагъэщIащ. Апхуэдэ фIэ лIы-
кIыр абыхэм къахуэзыхьар, 
псом япэрауэ, зэрыхуа щIы-
налъэхэм пэжу икIи къэмы-
лэн джэжу зэрабгъэдэтарщ, 
кърагъэз дзыхьым хуэсакъыу 
къызэрекIуэкIарщ. Дэнэ щIы-
пIэ къыщыщIидзами, ады гэр 
сыт щыгъуи захуагъэм и телъ-
хьэ, гъунэгъу хьэкъымрэ зе-
иншэ хьэкъымрэ я щыжакIуэ 
хъурт. ЦIыхугъэм и мар дэхэр 
лъапIэныгъэу къэ зы лъытэ 
лъэпкъым и дуней тетыкIэр 
ахэр къэзылъагъу жылэхэм 
щапхъэ яхуэхъуащ, «шэр-
джэсым хуэдэщ» жыIэгъуэр 
щытхъушхуэ къызэрыкI пса-
лъэу я бзэм хыхьащ.

«Vogue Arabia» журналым 
зэритхымкIэ, адыгэхэм я 
 лъапэр Иорданием къыщра-
шия далэм къыщегъэжьауэ 
зэ рызэкъуэтымкIэ икIи зэ-
рызахъумэжымкIэ, я щхьэ 
къезы хьэлIами псэемыблэ-
жу зэрыбгъэдэтымкIэ щIэх я 
цIэр щIыпIэм щызэлъащIы-
сащ. «Vogue Arabia» журналым 
къехь Иорданием кIуа ады гэ-
хэм яIэ пщIэр къызэралэ-      
жьа щIыкIэм и тхыдэ кIэщIыр. 
Япэ гупыр, шапсыгъхэр, 
иджырей Амман къалэм и 
Iэхэлъахэм 1868 гъэм къе-
кIуэлIащ. Балкан щIыналъэм 
щекIуэкIа лъапсэкIуэд зауэм  
и мывэщхьэлым къыди-                
дзы жа мащIэм ящыщт ахэр. 
Абыхэм яужькIэ мы щIыпIэм 
къэ кIуащ къэбэрдейхэр, 
бжьэ  дыгъухэр, абазэхэхэр. 
Иор  даныщIыр а лъэхъэнэм 
Уэсмэн пащтыхьыгъуэм иIыгъ -
ти, Iэмал зэриIэкIэ адыгэхэр 
зауэрэ бырсыррэ здэщы мыIэ 
щIыпIэ щигъэ тIысыну тэ- 
къым - бэдэуийхэмрэ друз-
хэмрэ япэщIигъэуващ. ЩIы -
пIэм къихьа адыгэхэм ахэр 
щыгуфIыкIакъым: япэ илъэс 
30 - 40-м зауэ-банэм  хэту 
екIуэкIащ. ЩытыкIэр нэхъ зэ-
тес щыхъуар Иорданиер Уэс-
мэн пащтыхьыгъуэм къы хэ-
кIыу, Инджылызым и жьауэм 
щIэту къэралыгъуэу зэфIэува 
нэужьщ. Хьэшим лIакъуэм 
къыхэкIауэ, Мухьэмэд бе-
гъымбарым и щIэблэм щы-
щу Хъусен и къуэ Абдулыхь 
 пащтыхьыгъуэщIэм и тет 
 хъуну къыщыувым, ар бэ-
дэуийхэм ямыдэу къызэрыIэ-
тат. ПшахъуэщIым къыкIуэцI-
рыкI пащтыхь щауэр яукIыну 

ЕгъэджакIуэ, щIэныгъэлI,
философ Цагъуэ Нурий

хуэрт нарт хъыбарыжьхэр, уэрэдхэр, 
жыIэгъуэхэр, къуажэхьхэр, псысэхэр. 
А лъэхъэнэм жылагъуэм нэхъ зиу-
жьыжын щIидзати, лъэпкъылI куэд 
щызэхуэсырт Бахъсэн ЩэнхабзэмкIэ 
и IуэхущIапIэм. Ахэр тепсэлъыхьырт 
художественнэ литературэм, хьэрып 
алыфбейр тегъэщIапIэ ящIу ягъэпса 
адыгэ тхыбзэм зегъэужьын зэры-
хуейм.

А мурадым хуэпабгъэ узэщIакIуэ-
хэм я къарур зэхалъхьэри, 1917 гъэм 
Кушмэзыкъуей къыщызэрагъэпэ-
щащ иджыри зы мыдрисэ. Абы 
 щрагъэджырт тхыдэр, хьисэпыр, ди-
ныр, нэгъуэщIхэри. Цагъуэм игу 
 илъат апхуэдэ еджапIэхэр Налшык 
къали къыщызэригъэпэщыну. Ауэ 
къызэщIэхъея революцэм къызэпиу-
дащ узэщIакIуэм ирихьэжьа Iуэху 
щхьэпэр.

1919 гъэм Цагъуэр Налшык къалэ 
ираджащ «Адыгэ» газетым и редак-
тор нэхъыщхьэу. А къулыкъур мазэ 
фIэкIа зэримыхьауэ, Нурий редакцэм 
къыIукIыжащ, лъэпкъыр куэдкIэ зы-
щыгугъ, зэфIэкI хьэлэмэтхэр къы зы-
лъыкъуэкIа щIалэщIэ ЩоджэнцIыкIу 
Алий езым и пIэ иригъэувэри. 1924 
гъэм ирихьэлIэу Цагъуэм лэжьыгъэ 
зыбжанэ зэдихьырт: абы ЛУГ-м, Нал-
шык и курыт еджапIэ зыбжанэм 
адыгэбзэмкIэ щригъаджэрт, Тамбий 
къуажэ дэт курыт еджапIэм и уна-
фэщIт…

«Ди адэр Уэсмэн къэралыгъуэм 
къыщалъхуащ. Ди жагъуэ зэрыхъун-
щи, хэкужьым пэжыжьэу дунейм 
къы техьащ си адэри, абы и къуэш-
хэри. Дауэ къыпщыхъурэ илъэсих 
фIэкIа умыхъуу уи адэ-анэр пщхьэ-
щы кIыну! Насып яIэти, адэ къуэшыфI 
 къащхьэщытащ, щIалэхэр зыхуей 
 хуигъэзащ, иригъэджащ. Узэрыщы-
гъуазэщи, си адэр 1913 гъэм Къэбэр-
дейм къигъэзэжащ, тегушхуэри. Ду-
нейм къыщытехьар а щIыпIэ жы жьэ-
рами, фIэхамэт ар ди адэм, и псэр 
мыбыкIэ къеIэрт. КъекIуэлIэжри, 
Там бий хьэблэ дэтIысхьэжащ, и адэ 
къуэшым зи гугъу къыхуищIар Аба-
зэхэти (нэхъапэм ягъэблагъэу, ягъэ-
ныбжьэгъуу щыта си гугъэт), абыхэм 
я деж щепсыхащ. Си анэри - Абазэ 
Хьэмкуц - къыщицIыхуар аращ. Си 
анэр еджатэкъым, щIэныгъи бгъэ-
дэлътэкъым, ауэ хуабжьу цIыхубз Iу-
щу щытащ. Уеблэмэ щыхъыджэбз 
 дэ сым чэнджэщакIуэ къыхуэкIуэрт, 
бгырыс цIыхубзхэм я зэхуэсхэм ира-
гъэблагъэу щытащ. Си адэ-анэр 
зэрыша нэужь, щIыхьэху защIэкIэ 
унэ-лъапсэ яухуэри, щхьэхуэу тIы-

сыжащ, пхъуищрэ зы щIалэрэ зэда-
гъуэтащ: Жанпагуэ, Сэтэней, сэ, 
Хьэбыж. Дунейм сыкъыщытехьа жэ-
щым хьэщIэ диIэт. Абы хьэщIагъэ 
ира хыу, ныжэбэ пщащэ къытхуалъ-
хуащи, фIэпщыр и цIэщ, жраIащ. 
 Тамарэ къысфIищащ хьэщIэм. Ди 
адэр щIэх дыдэу дунейм ехыжащ.   Ар 
зэи уигу имыхуным хуэдэу цIыхуфIт. 
Ар апхуэдизкIэ цIыху щабэти, зы псэу-
щхьэ егуэуэкIын дэнэ къэна, хьэпщ-
хупщ нэгъунэ теувэнкIэ шынэу, и 
щхьэр къимыIэту, зрикIуэ гъуэгум еп-
лъырт къыщикIухькIэ. СощIэж, зэ-
гуэр лэжьапIэ къикIыжауэ къыхуэ-
защ куэбжэ цIыкIум деж щыс ди 
жэмым. Ар къимыгъэтэджын папщIэ, 
бжыхьым къыщхьэпрыпщри, къыды-
хьэжат. Апхуэдэу щхьэ пщIа, жысIэу 
сыщеупщIым, ар хьейуанми, псэ 
Iутщ, щхьэ зесхуэн хуей унагъуэр 
 ды зыгъашхэр, жиIат. Хьэмэрэ, гу-           
вауэ нэкIуэжамэ, бжэ макъым ды-
къимыгъэушын папщIэ, щхьэгъуб-
жэмкIэ ныдэпщыжу щытащ. Сэ сы-
сымаджэрилэт, сышхэгъуейти, сы-
хьэт бжы  гъэкIэ къызбгъэдэсыфынут, 
къызэуб зэу, къызэIущащэу, мы тIэ-
кIур пшхымэ, узыхуейуэ хъуар къып-
хуэсщэхунущ жиIэу.

Си шыпхъу нэхъыжьитIым еджа-
пIэр къаухырти, абыхэми сахэп-
лъэнщ, лэжьыгъэ IуэхукIэ къызэджа-
щи, ари зэфIэзгъэкIынщи сыкъэкIуэ-
жынщ жиIэри, пщэдджыжьым жьыуэ 
къэтэджат ди адэр. ЩIымахуэм 
жьыуэ нэху щыкъым, зэрыжысIам 
хуэдэу, пщэдджыжь нэмэзым ды-
къимыгъэушын щхьэкIэ, щэху дыдэу 
зигъэхьэзырри щIэкIащ. Си анэм 
иужькIэ жиIэжат мыпхуэдэу: «Нурий 
Iэуэлъауэншэу зигъэхьэзырами, зы-
гуэрым сыкъигъаскIэри, сыкъы зэ-
щыуащ. Абы ирихьэлIэу гу лъыстащ, 
ар щIэкIауэ, бжэр къы зэ ры ри шэ лIэ-
жым. СщIэркъым, щIыIэ-щIыIэу си 
гум зыгуэр къэкIри, щхьэ сыкIэ лъы-
жэу къезмыгъэгъэзэжрэ жысIэу, сы-
къэгузэващ, си гур пыхуащ, ауэ 
зыщхьэщызгъэуащ а гукъэкIыр».  Ди 
адэр лъэсу къыдэкIащ къуажэм, 
 Налшык нэс кIуэну машинэ къигъэу-
выIэу зригъэшэну. Бахъсэн узэры-
кIуэ гъуэгум къыщысым зы ма-
шинэшхуэ къакIуэрт, кабинэм ихуэр 
ису, имыхуэр кузэм дэпщеяуэ. Ди 
адэм и узыншагъэр щIагъуэ дыдэтэ-
къым, жьы къыщIихуу исыфынутэ-
къыми, нэгъуэщI машинэ сежьэнщ, 
фыкIуэ фэ, яжриIащ. «ЩIакIуи, пыIэ 
хуаби илъщ мыбыкIэ, удгъэхуэбэнщ, 
зи цIэр ираIуэ Цагъуэ Нурий дригъу-
сэу Налшык дыкIуащ жытIэу, тIуэ тэ-
жыну дрикъунщ, къакIуэ», - щыжаIэм, 
дэкIуеящ. ЗэрыжаIауи, щIакIуэр 
къыт раубгъуауэ, щIауфауэ здэкIуэм, 
гъуэгу щтырыгъум машинэр тежщ, 
жыгым жьэхэуэщ, иридзэкIри, тIорэ-
щэрэ щхьэпридзыжащ. Машинэм 
 исауэ хъуар къридзащ, псори зэп-
лъыжри, зыми зыри я лажьэтэкъым, 
ауэ ди адэр лъэныкъуэкIэ щылът, зи-
мыщIэжу. Машинэ блэж къагъэу-
выIэри, сымаджэщым нагъэсащ, ауэ 
зыри яхуещIакъым и щхьэм игъуэта 
фэбжьым. Сыхьэт бжыгъэ нэхъ дэ-
мыкIыу и псэр хэкIащ», - апхуэдэу игу 
къегъэкIыж и адэр Нурий ипхъу 
 нэхъыщIэ Тамарэ. 

Цагъуэ Нурий и бынхэм я адэм и 
лъа гъуэр ягъэгъуэщакъым, къащхьэ-
щымытыжми: ипхъу нэхъыжьыр 
 акушеру Хьэмидие щылэжьащ, ку-
рытыр и адэм хуэдэу егъэджакIуэт. 
Хэку зауэшхуэр къыщыхъеям щы-
гъуэ, хъыджэбзхэм я щхьэгъусэхэр 
зауэм кIуащ. Нэмыцэ хьэщ хьэ-

рыIуэхэм бзаджагъэ куэд зэрахьэу, 
цIыхубзхэм лей ирахыу абыхэм я       
анэ гумащIэм зэхихати, дылIэмэ - 
дызэгъусэу дылIэнщ, дыкъелмэ 
 дыкъелащ жиIэри, и пхъуитIыр, я 
 сабийхэр ящIыгъуу, къишэжащ, я за-
къуэу унэм щIэсти. 1942 гъэм и шыщ-
хьэуIу мазэм нэмыцэр Бахъсэныпс 
адрыщIкIэ къэтIысауэ, советыдзэр 
Дыгулыбгъуей дэсу зэхэуэрт. А ма-
хуэм зэхэуэр нэхъ гуащIэу къызэ-
рехьэжьати, я гъунэгъу хъыджэбз 
 къекIуэкIар димыгъэкIыжу, ари, 
мыдрей сабийхэри щIыунэм ири-
гъэхащ Хьэмкуц. АдэкIэ къэхъуар 
 зыми къыгурыIуакъым, и ажал зы-
хэлъыр арагъэнт - псори игъэпщкIу-
ри, езым жэмыр къэсшынущ жи -        
Iэщ, пэгунышхуэ къищтэри, пщIан-
тIэм дэуващ. Асыхьэту къэлъэта 
 лагъымыр къытехуэри, Нурий и 
 щхьэгъусэр иукIащ.

Нэхъыжьхэр зэпэщ хъуами, Та-
марэт зи къэжэпхъыгъуэри, зауэ нэу-
жьым, 1946 гъэм, Налшык къалэм  
дэт интернатым щIэтIысхьащ. Ар 
къызэриухыу, МГУ-м Кавказ къуда- 
мэ къыщызэIуахауэ зэхихати, абы 
 кIуащ. КъызэрыщIэкIамкIэ, а къу-
дамэр  зэфIыхьатэкъыми,  и  гум Iэ-
пих нэгъуэщI гуэрым щIагъэтIысхьэ-
ну къыщыхуагъэлъагъуэм, Тамарэ 
тхыдэ къудамэр къыхихащ. Еджа -
пIэр къиухри, институтым и лэжьа-
кIуэу къыщынауэ, тхыгъэшхуэ къыди-
гъэкIат абы зэгуэр. А тхыгъэр зэдзэ-
кIауэ Тыркум нэсыжащ. Цагъуэ унэ-
цIэр  щилъагъум, институтым 
къэт хащ Истамбыл дэс и адэ къуэш 
нэхъыщIэ Фазил. Алъандэрэ хэку-
жьым зыгъэзэжа я къуэшым и хъы-
бар зымыщIа и благъэхэр апхуэдэу 
къигъуэтыжащ бзылъхугъэм. 

Езы Нурий гъащIэ мащIэу къы-
щIэкIами, лъэпкъым хуэлэжьэн, и 
цIэр фIыкIэ зыгъэIун щIэблэ дахэ 
къы щIэнауэ къыщIэкIат. Зэман хьэ-
лъэ халъхуами, гугъуехь жыхуаIэр нэ-
су игъэунэхуами, щхьэгъусэ пэжрэ 
бын дахэкIэ къыхуэупсэжат абы гъа-
щIэр. 

ЩIэныгъэ куу зыбгъэдэлъа лIы 
 Iущыр и тхыгъэхэм щытепсэлъы-
хьырт адыгэр къыщежьам щыщIэ-
дзауэ и псэукIам, Адыгэ хэкум и 
 гъунапкъэхэр здынэсу щытам, 
лъэщIыгъуэ куэдкIэ гупсэхугъуэ жы-
хуаIэр имыщIэу, и щхьэр ихъумэ-        
жын папщIэ зауэ-банэм хэмыкIыу 
къызэ рыгъуэгурыкIуам, нэщхъея-
гъуэм нэщ хъеягъуэр къытехъуэурэ, 
адыгэм и тхыбзэр зэрыIэщIэхуам, нэ-
гъуэщIхэми. «Гъэсэныгъэ зэрыт-
хэмылъыж лъандэрэ ди хэку дисы-
жынщ, дыжылэнщ жытIэжыркъым. 
Ди жылэ, ди щIапIэ, ди хапIэ тхъу-
мэнщ жытIэркъым. Абы и фIыгъэм 
ди зэхэщIыкIыр лъэIэсыркъым. Ду-
нейр  къызэрыхъу  лъандэрэ ди 
адэжь хэм, ди лъэпкъыжьым къащIэ-
науэ, зыми залымыгъэкIэ къытедмы-
хауэ, зыми къыфIэдмытхьэкъуауэ 
диIэ ди Iыхьэ хьэлэмэтыр тхъумэн 
зэрыхуейр тщIапхъэщ… 

Жылэм и зы ныкъуэр хамэщIым 
къыщынащ, и зы ныкъуэр зауэм 
ихьащ, и зы ныкъуэри Европэм Iэп-
хъуащ, апхуэдэурэ ди бжыгъэри, ди 
жылэ къарури мащIэ хъуащ», - 
лъэпкъым натIэ хуэхъуам иригузавэу 
итхырт Цагъуэм. Аракъэ-тIэ, нобэми 
ди Iуэхур зытетыр?!

 Бзэ щIэныгъэхэмкIэ доктор, про-
фессор ХьэкIуащэ Андрейрэ тха -      
кIуэ, усакIуэ Къалмыкъ Аднанрэ зэ-
хагъэува «Тхыгъэ къыхэхахэм» урип-
лъа нэужь, наIуэ пщохъу Цагъуэ 
 Нурий, егъэджакIуэу, тхыдэджу зэ ры-
щытам и мызакъуэу, зи гупсысэр 
 куууэ къыщIэзыгъалъэ узэщIакIуэу 
дызэриIар. Шэч хэлъкъым, имычэ-
зууэ дунейм емыхыжатэмэ, уей-уей 
жезыгъэIэ философ цIэрыIуэхэм 
къызэранэкIа лэжьыгъэм хуэдэкIэ 
Нурий адыгэ лъэпкъым къытхуэуп-
сэну Iэмал зэриIам.

ФЫРЭ  Анфисэ.

ИIэкъым ужьых адыгэ макъым

къызэрыхь бэдэуийхэм ады-
гэхэр япэуващ, шу плIыщI 
 хуэдиз хъууэ. Абыхэм Аб-
дулыхь къаухъуреихьри зэ-
рызехьэм къыхашащ, хъума 
хъун папщIи Амман къашащ. 
1923 гъэм бэдэуийхэм пащ-
тыхьыгъуэщIэ къэунэхур ямы -
дэу зыкъаIэтащ. Арщ хьэкIэ 
мызыгъуэгуми ады гэ хэр Аб-
дулыхь къыкъуэуващ, Истам-
был къикI тыркудзэм бэдэуий-
хэр зэбрихухункIэ зэ хэуэри 
увыIакъым. Тетыгъуэр зыIэ-
рыхьа пащтыхь щIалэм 
адыгэхэм къыхуащIар щы-
гъупщакъым. Абы адыгэхэр 
щхьэхъумэ ищIащ, и сэрейри 
Амман къихьащ. Щамрэ 
Мэчэрэ зэпызыщIэ гъущI 
гъуэ гу зэблэкIыпIэм деж щыс 
адыгэ къуажэм псынщIэу 
 зиужьу хуежьащ, мыгувэуи 
къэралыгъуэщIэм и щыхьэр 
хъуащ. Абдулыхь деж къы-
щегъэжьауэ пащтыхьхэм я 
щхьэхъумэу къыхахыр ады-
гэхэращ. Пащтыхь сэрейм и 
щIыхьэпIэм деж щыту нэтын-
хэм къигъэлъагъуэ, адыгэ 
фащэр къызыщылыдыкI 
 щIа лэ бжьыфIэхэр мис а 
шухэм, зэгуэр хэкур лъэщы-
гъэкIэ зрагъэбгынахэм я 
щIэблэщ.

ЗэрыхуагъэфащэмкIэ, Иор-
дание  пащтыхьыгъуэм 
адыгэу мини 120-м нэблагъэ 
щопсэу. Пасэрей къутахуэхэм 
къыхащIыкIыжа, нобэ къа-
лэшхуэ хъуа Амман къищы-
нэмыщIауэ, адыгэхэм яухуащ 
Джэраш (къэбэрдейхэр), 
Уадисир (шапсыгъхэр, бжьэ-
дыгъухэр, абазэхэхэр), Нэхьур 
(бжьэдыгъухэр, шапсыгъхэр), 
Рысейфэ (къэбэрдейхэр), 
Сыуейлыхь (къэбэрдейхэр), 
Мухьиджирин (къэбэрдейхэр) 
къуа жэхэр. Иорданием щы-
Iэщ Заркъэрэ СухьнэкIэ зэ-
джэ шэшэн къуажитIи. Зи цIэ 
къитIуа жылагъуэхэр нобэ 
 къалэм и хьэблэ хъужами, а 
щIыпIэхэм иджыри Iуву ди 
лъэпкъэгъухэр щопсэу, ха-
сэхэр щаIэщ, зэхуэсы пIэхэм-
рэ уэршэрыпIэхэмрэ куэду 
къы щызэрагъэпэщ. Адыгэ-
хэм яIэ пщIэм къыхэкIащ 
 Амман и курыкупсэм ит, пащ-
тыхь щауэ Хьэмзэ и цIэр зе-
зыхьэ Адыгэ еджапIэшхуэр. 
Мыбы щоджэ ди лъэпкъэ гъу-
хэм я щIэблэр, щызэра гъащIэ 
адыгэбзэр, Адыгэ  Хабзэр, 
лъэпкъ щэнхабзэр.

«Vogue Arabia» журналыр 
топсэлъыхь Иорданием щып-
сэу адыгэхэм ящыщу къэра-
лым и зыужьыныгъэм хэлъ-
хьэ ныгъэ хуэзыщIа цIыху цIэ-
рыIуэхэм. Апхуэдэу абыхэм 
къахэкIащ дуней псом къы-
щащIэ къэрал къулыкъу-
щIэхэу Хьэбжокъуэ Саид Муф-
тий, Бабыгу Исмэхьил, Быр-
мамыт Мэхьир Фуаз, Гъуто-
къуэ Исмэхьил, Къандур Изэт, 
Сэбаншы Дукъан, дзэпщ 
цIэрыIуэхэр. Абыхэм ящыщщ 
Шурдымхэ Ихьсанрэ ТIа хь-
синрэ, Хъупщ МыIумин, Дэ-
дэхъу Мухьэмэд, Бэрзэдж Та-

рекъ, тхакIуэхэу Къандур 
Мухьэдин, Iэпщацэ Зэхьра, 
Хъунагуэ Надие, Жэрыщты 
Жансет, щIэныгъэлIхэу Ща-
уэфI Ани, Борэн Ахьмэд, Мэ-
шы къуэ Зэчий, Iумэт Хьэсэн, 
нэгъуэщIхэри.

Иорданием ит адыгэ жыла-
гъуэ зэгухьэныгъэхэр зэрепх 
Адыгэ ФIыщIэ Хасэм. Хаса-
щхьэм хэтщ зэгуэр къуажэу 
щытауэ, иджы Амман и хьэб-
лэ хъуа жылиблым я хасэ 
 тхьэмадэхэр. Мыбдеж ди 
лъэпкъэгъухэр къыщызэра-
гъэпэщащ дунейм щынэхъ       
ин дыдэ, адыгэ тхыдэмрэ 
щэн хабзэмрэ ятещIыхьа 
тхылъ хъумапIэмрэ дэфтэр 
хъу мапIэмрэ - бзэ зэмы лIэу-
жьыгъуэхэмкIэ къыдэкIауэ 
абы хэлъщ тхылъ мини 100-м 
щIигъу. Адыгэ ФIыщIэ Хасэм 
мазэ къэс зэ къыдегъэкI 
«Нарт» журналыр. А фIэщы-
гъэ дыдэр зиIэ телевиденэри 
егъэлажьэ. Абы къищы нэ мы-
щIауэ, Иорданием жыджэру 
щолажьэ Нэхъыжь хасэр, 
Бзылъхугъэ хасэр, Ныбжьы-
щIэ Хасэр.

Журналым къыщыхьащ 
Иорданием щыпсэу адыгэ 
цIыхухэм я псэукIэмрэ я ду-
ней тетыкIэмрэ къызытещ 
сурэт плъыфэбэхэр, къыщы-
гъэлъэгъуащ лъэпкъым и 
щэн хабзэр нэгум къыщIэзы-
гъэувэ теплъэгъуэ хьэлэмэт-
хэр. Журналыр дунейм къы-
техьэнымкIэ жэрдэмыр къы-
зыбгъэдэкIхэм зэрыжаIэмкIэ, 
адыгэхэр Иорданием и 
 тхы дэм гуэх имыIэу епха 
лъэпкъщ, ахэр хэмыту а 
блэкIар уи нэгум къыпху-
щIэмыгъэхьэну, апхуэдэ 
дыдэуи жылагъуэ-экономикэ 
гъа щIэми и зы унэтIакIуэщ, 
арын шэу абы зиужьынкIэ Iэ-
мал имыIэу. Иорданием и Iэ-
тащхьэм адыгэхэр зи бзэрэ 
 щэнхабзэрэ зиIэ, хьэрыпхэм 
къащхьэщыкI лъэпкъ щхьэ-
хуэу къелъытэ, абыхэм я хуи-
тыныгъэхэр хъумэным и 
шэсыпIи йоувэ.

«Данэмрэ къэуцымрэ ды-
хэсми, дыхэхэсщ. Хэку жьыр 
зэгуэр я щIэблэм зэрагъуэ-
тыжынум епха хъуэпсапIэхэм 
хъыбарыбэр тражыIыхьурэ          
ди нэхъыжьыфIхэр дунейм 
ехыжащ. Дызыхэсым пщIэ 
къыт хуащIми, дыщыпсэу 
щIы пIэм ди Iуэхухэр щыдэкI-
ми, дыкъыщыхъуа Адыгэ Хэ-
кур ди плъапIэщ, аращ дэ 
 къару къыдэзытыр, дыщыIэ-
ну гукъыдэж дэзыгъэщIыр, 
щIыбагъ дызэриIэр тщимы-
гъэгъупщэу дунейм дытезы-
гъэтыр. Ди макъыр Хэкуращ 
зымыгъэужьыхыр», - жеIэ зы 
нэхъыжь. Дуней псом зэлъа-
щIысыну журнал цIэрыIуэм 
Хэку хъуапсэр зэрымыужьы-
хар уи лъэпкъэгъум жриIэныр 
хэкурысым и пщIэр лъагэу 
зыIэт щхьэусыгъуэ ирокъури,  
абы хуэфэщэн Тхьэм дищI, 
езы журналри гъуэгу махуэ 
Тхьэм тригъэувэ.

ТАБЫЩ  Мурат.

Налшык и къалэ сымаджэщым и дыхьэпIэхэм 
ящыщ зыр Головком и цIэр зезыхьэ уэрамым 
 хуозэ. БлэкIми къыблэкIыжми я нэм къыфIэнэу 
абдеж дыдэм щытщ жэнэт мыIэрысэкIэ (райские 
яблоки) зэджэм хуэдищ. Абыхэм гъэкIэ апхуэдизу  
куэд къапокIэри, жыг щIагъыр плъы жьыгъэу 
фIэкIа плъагъуркъым. Ауэ щыхъукIэ, ахэр нобэ 
къежьа гибрид лIэужьыгъуэхэм яхуэдэкъым, нэ-
хъапэм хаса жыгщи, къыпыкIэми а щы мыIэж 
мыIэрысэмэ гуакIуэр щоу. Хэт ищIэрэ, а жыгыжь 
къэнэжахэр кIуэдыжмэ, апхуэдэхэр дунейм тетауэ 
къыдэкIуэтей щIэблэм ямыщIэххэнри Iуэхум 
хэлъщ, адрей ягъэкIуэдыжахэм ещхьу.

ГЪАТХЭР къэсу, а жыгым гъэгъэн щыщIидзэм, 
 къудамэхэм ящыщ куэдыр нэщIу къэнащ, зыхуэп-
хьынур умыщIэу. Иджыпсту зи хъугъуэ нэмысауэ  пыт 
мыIэрысэ джабэплъ цIыкIухэр хуэм-хуэмурэ къы-
пылъэлъу хуежьащ. Жыгым апхуэдизу егуэуэнкIэ 
 хъуар гурыIуэгъуэкъым. Абдежым гур здэкIуэр зыщ 
- а уэрамыр зыгъэкъабзэхэм бжьыхьэм уэру къы-
щIэлъалъэ пхъэщхьэмыщхьэр зэщIамыпхъэнкIэн 
щхьэкIэ, ямыгъэгъуауэ пIэрэ? Апхуэдэ гуэр хэ-
мылъмэ, зэуэзэпсэу жыгищми зэуэ апхуэдэ щытыкIэ 
ягъуэтыныр фIэщщIыгъуейщ. Иджы зекIуэ комму-
нальнэ хабзэхэмкIэ ахэр къибупщIыкIыу ядэнукъым, 
атIэ къанэр жыгхэр зыгъэгъу препаратхэмкIэ «елэ-
жьынырщ», зыми гурыщхъуэ ямыщIын хуэдэу. 
Жыгым къатехьэлъагъэнкIи мэхъу хуабейуэ екIуэкIа 
гъэмахуэри…

Жыгым зы лей гуэр къызэрытехьэр мы махуэхэм 
езым нэрылъагъу дыдэ къытщищIащ - фокIадэм ипэ 
махуэхэм ар нэху къекIащ мыIэрысэ мы гъэм 
къызыпымыкIа къудамэу хъуар гъатхэм хуэдэу 
зэщIэгъэгъауэ. ЩIыуэпсым езым и бзэ иIэжщ, 
цIыхум гу лъитэ закъуэмэ. Къалэм дэт щхъуантIа-
гъэхэм кIэлъыплъ коммунальнэ хозяйствэм и 
лэжьакIуэхэм абы гу лъатэу жыгым еIэзэну пIэрэ?

Фэри фрихьэлIауэ къыщIэкIынщ пщIащэ пы лъэ-
лъыжыгъуэм, къызыхэкIари къыпхуэмыщIэу, мы-
Iэрысейхэм, кхъужьейхэм гъэгъа зэрыIыгъ зыбжанэ 
къапидзэу. Апхуэдэу урохьэлIэ шыкIуртIымей, мэж-
джыт жыг гъэгъахэм. Нэхъапэм нэхъыжьхэм «жы-
гыр зыгуэрым игъэщтагъэнщ», - жаIэрт. Языны-
къуэхэм гъэ щIэкIа дэшхуейм и къудамэхэр чы 
 къуэрагъкIэ яудынырт, щтапIэ ихуа жыгым гъатхэм 
куэду къыпыкIэн щхьэкIэ.

ЩIэныгъэлIхэм дызэрыщагъэгъуэзамкIэ, зи гугъу 
тщIар щIыуэпсым къыщыхъу зэхъуэкIыныгъэхэми 
къыхокI. Дауэ хъуми, нэхъыжьхэм жаIам тохуэж: 
«стресс» щытыкIэ гуэрым жыгыр итщ, ирехъу ар хуа-
бае е щIыIэ уае. Зи гугъу тщIы жыг цIыкIухэм я щы-
тыкIэм къежьапIэ хуэхъуар арамэ, зэманкIэ езыр- 
езыру зыкъаужьыжыну къыщIэкIынщ, ауэ иджып-
стукIэ жэнэт мыIэрысэр къэмыувыIэу мэгъагъэ.

ШЭРЭДЖ  Дисэ.

Къэбэрдей-Балъкъэрым щокIуэкI «Ди са-
бийхэм я узыншагъэмрэ шынагъуэнша-
гъэмрэ папщIэ» фIащауэ наркотикым зэры-
пэщIэт Iуэху. 

КъБР-м щыIэ МВД-м Наркотикхэр зэрызэ-
рагъакIуэм кIэлъыплъынымкIэ и управле-
нэм  щекIуэкIащ IуэхущIапIэхэм я лIыкIуэхэр 
зыхэт штабым и зэIущIэ. Абы щытепсэлъы-
хьащ мы хьэнэшхуэ зиIэ а Iуэхум и етIуанэ 
Iыхьэр Къэбэрдей-Балъкъэр Рсепубликэм зэ-
рыщрагъэ кIуэкIыну щIыкIэм. 

Iуэ хур IыхьитIу гуэшауэ йокIуэкI: щIышылэм 
и 19-м щыщIэдзауэ накъыгъэм и 15-м нэс, 
фо кIадэм и 1 - дыгъэгъазэм и 15 пIалъэм 
къриу  быдэу. Абы хэтщ Урысей ФСИН-м и уп-
равленэу КъБР-м щыIэм и лэжьакIуэхэр,       
КъБР-м Егъэджэныгъэмрэ щIэныгъэмкIэ, 
Узын шагъэр хъумэнымкIэ, ЩэнхабзэмкIэ, 
Лъэпкъ Iуэху хэм рэ жылагъуэ проектхэмкIэ, 
ЩIалэгъуалэм я  Iуэ ху  хэмкIэ, СпортымкIэ и 
министерствэхэм я лIы кIуэхэр.

Псори зытеухуэжар наркоманиер щымы Iэ-
ным сыт хуэдэ лъэныкъуэкIи пэщIэтыным, 
адэ-анэхэр, егъэджакIуэхэмрэ жылагъуэмрэ 
а Iуэхум къыхэшауэ, сабийхэмрэ щIалэгъуа-
лэм рэ гъащIэ узыншэм хэущиинырщ. 

«Ди сабийхэм я узыншагъэмрэ шынагъуэн-
ша гъэмрэ папщIэ» лэжьыгъэр нэхъыбэу              
ще кIуэ кIынущ еджапIэхэмрэ сабий унэхэм-
рэ. Iуэхухэм хэтынущ спортсмен цIэрыIуэхэмрэ 

республикэм щэнхабзэмкIэ и лэжьакIуэхэм-           
рэ. 

Мы лэжьыгъэм хыхьэу къапщытэнущ сату 
щIапIэхэмрэ аптекэхэмрэ, балигъ мы хъуахэм-
рэ щIалэгъуалэмрэ куэду щызэхуэс щIыпIэхэр. 
Республикэм и нэгузегъэужьыпIэхэм хуит 
ямыщI хущхъуэхэкIхэр хабзэм ебакъуэу ща-
щэмэ, балигъ мыхъуахэм наркотикхэкIхэмрэ 
акъылыр зыгъэутхъуэ пкъыгъуэхэмрэ щы зэ-
рахьэлIэмэ къыщIэгъэщынырщ къалэну зы хуа-
гъэ увыжыр. 

Наркотикхэр зэрызэрагъакIуэм кIэлъып лъы-
нымкIэ и управленэу КъБР-м щыIэм фигу къе-
гъэкIыж: хабзэм къемызэгъыу наркотикхэкIхэр 
зэ ры рагъэкIым (щащэ щIыпIэхэм, ахэр игъэ-
кIы ным пыщIа цIыхухэм, наркотикхэм ятеухуа 
хъыбархэр къыщралъхьэ интернет-ресурсхэм) 
фыщы гъуазэмэ, полицэм хъыбар евгъащIэ         
хъунущ 02 е 102 телефонымкIэ, апхуэдэуи фып-
салъэ хъунущ КъБР-м щыIэ МВД-м и плъыр 
частым: (8662) 40-49-10 е дзыхь зрагъэз теле-
фонымкIэ: (8662) 49-50-62, - къет КъБР-м щыIэ 
МВД-м и пресс-IуэхущIапIэм.

ДЫГУЛЫБГЪУ  Жантинэ.

Псыхъуэ лъэгур нэщIщ, хъущIэрэ 
шафэ утхъуауэ гъэмахуэ псом 
 къеха псышхуэр, бжьыхьэм и даущ 
мамырым зыдищI хуэдэ, щIидзауэ 
щIоIущэщыкI. Псым купрауз плъы-
фэ къыщIыхьауэ нэху къекIащ. А 
зы мардэм тетщ игъащIэм - шыщ-
хьэуIум и 26-м щIыхупсу зиукъэб-
зауэ нэху къокI Псыгуэнсу, мывэу 
хэлъыр нэ джыджым щыпсыпсу.

УПЛЪЭМЭ, уолъагъу Вындыб мэз 
джабэр. Зи лъащIэр кхъужьей гуэ-
рэну игъуэлъыкI а щыхупIэ задэрщ, 
абдежым къыхэлъэта мэз джэдым 
игъэщта шыр щIэлъэту, Iэдииху щиу-
кIауэ нэхъыжьхэм яIуэтэжыр. Зэ 
 еп лъыгъуэкIэ гу лъыптэркъым ар 
зэры шынагъуэм, алэрыбгъум хуэдэу 
Iуву зэхэт жыгхэмрэ къуацэхэмрэ 
щы хупIэр апхуэдизу къыщIэмыщу 
ягъэпщ кIури…

Псыр нэхъ зыпыIудза, абы къы-
хуэплъэ адрыщIыр бгы удзыпцIэ да-
хэщ, мамыщ цIыкIухэм я хъупIэу. 
Жанхъуэтхьэблэр абдежым зэры-

тIыс лъандэрэ, мис иджыпсту къо-
щэтэх жыпIэу, а бгым и курыкупсэм 
хуэзэу, мывэ фIыцIэ зэрамыщIэжь 
кIэрылъщ. Бгыр мащIэу къыщри-
лъэсэхи къеха мывэмрэ пшахъуэм-
рэ, зэман дэкIыу, удзым щыщIиу-
фэжи, блэкIам и щэхуу хъуар зы-
хъумэ «абрэмывэр» а и пIэм илъщ, 
зыми хуэмыгъэхъейуэ.

Къуршхэм уахуэкIуэу лъэбакъуэ 
тIощIырыпщIкIэ удэкIуэтеймэ, псы 
щхьэлышхуэ тетащ. «Iэмзи и щхьэлт» 
абы зэреджэр, ар зей щхьэлтет да-
дэм и цIэр пыту. Сыт щIа щхьэлыр зэ-
ры щымытыжрэ, уеблэмэ ар здэщы-
та щIыпIэр тафэ удзыпцIэ хъужащ, 
ар ягъэлэжьэн щхьэкIэ Псыгуэнсу 
псым къыхэкIыу щхьэдагъэуэхауэ 
щыта псыпыжри щIыгъуу. Абы лъан-
дэрэ абдежым къинауэ итщ псы Iу-
фэм Iута щихур. ЖыгыщIэ лантIэ 

цIыкIут ар а зэманым - иджы зи 
щхьэкIэм унэмыплъыс жыг абра-
гъуэщ. Абы и ныбжь щихухэр гъужу 
зэращыгъупщэжрэ Iэджэ щIащ. Мыр 
а зэрыщхъуантIэщ - псыхъуэм псыр 
пэрыхьэту зэрыщигъуэтыр ара-
гъэнщ. Куэд зылъэгъуа щIыуэпс тхы-
дэщ ар, джабэ нэкIум лъэныкъуабэу 
кIэрыт кхъужьей жыгыжьри щIы -
гъуу.

… Щхьэлыр зытет псым и Iуфэм 
щригъажьэрти, джабэ удзыпцIэм 
къыкъуэмыщу кIэрыту лъагъуэ бгъу-
зэ цIыкIу бгым дэкIырт, щыгу дыдэм 
иIэ уэхым зыкъуигъэпщкIуэжу. Аб-
дежым, я унащхьэхэм фIэкIа къы-
къуэмыщу унэ зыхыбл тетщ. А хьэб-
лэрщ дадэри щыпсэур. Щхьэлыр 
хуэщIауэ нанэ щрихьэлIэкIэ, а лъа-
гъуэм дытету щыгум дыдэкIырт, Iэм-
зи деджэну. А лъагъуэ цIыкIур ап-

хуэдизу щIэIузэр дадэм и закъуэ 
 фIэ кIа зэрыщыземыкIуэр арауэ 
къыс фIэщIырт. АрщхьэкIэ, сыт щы-
гъуи гъуэгум и зэхуэдитIым езыр 
 къехыжу дыщыIущIэрт абы. Сэ си нэ 
къикIырт аддэ щыгум нэс дыдэ-   
кIыу, абы щыIэм сеплъыну. Абы 
лъан дэрэ лъэс гъуэгу щэху цIыкIухэр, 
пэсщI  щымыIэу, фIыуэ солъагъу икIи 
ахэр къыщызолъыхъуэ шыгъуэгу 
хадэхэм, бжыхь джабэхэм, псыхъуэ 
лъэгухэм. Абыхэм я дэтхэнэми теу -
ви, кIуэцIрыкI, уздашэм нэс… дэрэжэ-
гъуэм и лъагъуэщ ахэр.

Iэмзи иужьым диту щхьэлым къы-
догъэзэж, пхъэбгъу зэIулIа Iувыш-
хуэм къыхэщIыкIа бжэр Iуехри, къы-
хуэ кIуахэр гуапэу дыщIешэ. Утыкуш-
хуэм жэщми махуэми, макъыщхуи 
ямыщIу, щызэрышхырт щхьэл мывэ-
жьитIыр, къекIэрэхъуэкIыгъуэ къэс 

хьэжыгъэ хуабэр къаIурыщэщу.
- Нобэ нартыхур измыкIутэмэ 

 къэ хъун Iа, тIу ? - гуапэу къоплъ ар 
нартыху пэгуныр езыгъэувэха нанэ, - 
мывэхэр сыуIуа къудейщи, хэт ищIэ-
рэ, хьэжыгъэм мывэ кIэрыщ цIыкIу 
кIуэмэ жызоIэри аращ … Псыхъуэ 
нэщIым иджыри къыщыIу хуэ-            
дэщ щхьэлтет дадэм и макъыр. 
Зэрыщыту хужьт ар, и упщIэ пыIи, и 
пащIэшхуитIри, кIэпхын кIыхь Iуп-
хъуам къыщIэщ шырыкъу щабитIри. 
Хьэжыгъэ хужьыбзэр емыудауэ          
абы и теплъэр нэгъуэщIу щытын               
хуейуэ си нэгу къысхущIэгъэхьэртэ-
къым…

Шыгъуэгу хадэм хэлъ куэбжэр 
къыIутхри, ихъуреягъым зыщыт-
плъыхьа къудейуэ арат дунеяплъэр 
зэрыхъур. Апхуэдэ щIыпIэ дапщэ 
щыIэ къуажэ, жылэ, хьэблэ къэс. 
Дэтхэнэ зы цIыхумкIи а лъэбакъуэ 
тIощIырыпщIым нэхърэ нэхъ лъа-
пIэрэ нэхъ инрэ щыIэнкъым.

ЖАНХЪУЭТ  Зузэ.

ЩIэблэм
я узыншагъэр 

Дэрэжэгъуэм  и  лъэс  лъагъуэ

Жыгым хъыбар
къыдегъащIэ

Командэхэр

1. «Мэшыкъуэ-КМВ»
2. «Легион» 
3. «Астрахань»
4. «Спартак-Налшык»
5. «Динамо-2»  
6. «Алания-2»
7. «Победа» 

Гъэлъэгъуэныгъэ

Футбол

«Адыгэ псалъэм» и къыдэкIыгъуэ 
къэс зи унэ еблагъэ ди щIэджыкIакIуэ-
хэр щIэмыупщIэнкIэ Iэмал иIэкъым   
абы къытрадзэ тхыгъэхэр зыхуей хуэ-
зауэ тхылъымпIэм нэсын папщIэ, зи 
 гуащIэ щымысхь IэщIагъэлIхэм.  

ФОКIАДЭМ и  4-м  къыщалъхуа махуэр 
игъэлъэпIащ «Адыгэ псалъэм» 2007 гъэ 
 лъандэрэ щылажьэ, корректорым и къа-
лэнхэр щытхъу иIэу езыхьэкI Нэужьокъуэ 
Заирэ. Газетыр къэсщтарэт жыпIэн пап-
щIэ, япэу уи нэм къилъыхъуэр сурэтхэ-
рами, щIумыгъэтIылъыжыр абы дзыхь 
хуэпщIын хуэдэу, ит тхыгъэхэр щыуа гъэн-
шэу къызэрыщыпарщ. ТхылъымпIэм къы-
техутэ журналистым и тхыгъэр хьэрф 
зырызу «зэIызыпщIыкI» цIыху зыбжанэм 
язщ Заирэ. Корректорым и къалэныр 
 щы уагъэ IэщIэмыкIын къудейрауэ къып-
щы хъуми, а IэнатIэм и мыхьэнэр къызыгу-
рыIуэнур бзэм ирилажьэмрэ ирипсэум-
рэщ. Сыту жыпIэмэ, адыгэ грамматикэр 
нобэр здынэса лъагапIэм щIытетыфыр, 
адрей щхьэусыгъуэхэм къадэкIуэу, ар  зи 
IэщIагъэхэм яхэлъ тэмакъкIыхьагъымрэ 
я пащхьэ къихуэ тхыгъэхэр набдзэгуб-
дзаплъэу «зэрыщIагъэпщымрэщ». Ап-
хуэдэ «бжьэ цIыкIухэм» язщ ди Заири. 

Старэ Шэрэдж къуажэрщ и къежьапIэр 
Заирэ. Курыт школ №1-р къиуха нэужь, 
хъыджэбзыр куэдрэ мыгупсысэу, 
 КъБКъУ-м филологиемкIэ и институтым 
адыгэбзэмкIэ и къудамэм щIэтIысхьэри, 
еджэныр нигъэсащ. «Адыгэ псалъэм» 
къызэрыуври и лэжьапIэр ихъуэжакъым. 

И цIыху щIыкIэр сыт хуэдэу пIэрэ жы-
зыIэм папщIи жэуап диIэщ. Хьэл зэпIэ-
зэрыт, жэуаплыныгъэ нэгъэса, адыгэ гъэ-
сэныгъэрэ цIыхугъэ лъагэрэ зыхэлъ Заи-
рэ апхуэдизкIэ цIыху Iэсэщи, и IэбэкIэр 
щыму гъагъэурэ дунейр зыгъэдахэ удз-
хэм ещхьщ. Ауэ щыхъукIэ, и пщэ къы-
далъхьэ псори  укIэлъымыплъыжми 

« С п а р т а к - Н а л ш ы к » 
(Нал шык) - «Легион» (Мэ-
хъэчкъалэ) - 0:3 (0:1). Нал-
шык. «Спартак» стадион. 
ФокIадэм и 3-м. ЦIыхуи 
150-рэ еплъащ. 

Судьяхэр: Холин (Мей-
къуапэ), Головченкэ (Дон 
Iус Ростов), Типикин (Крас-
нодар). 

«Спартак -На лшык»: 
Къу мыкъу, Березов, Мо-
лэмусэ, Гъуэгузокъуэ, Да-
лиев, Хьэшыр, Топурие, 
Масленников (Блий, 81), То-
росян (Мэкъуауэ, 81), Селя-
ев (ХьэцIыкIу, 70), Котов 
(ЛIуп, 70). 

«Легион»: Магомедов, 
Исмаилов А.М., Мохбали-
ев, Газилов, Исаев, Панаев 
(Токаев, 84), Курбанов, 
Гам затов, Абулашов (Бита-
ров, 51), Исмаилов А. Г. 
(Ипаев, 59), Абдуллаев 
(Пухаев, 84).

Топхэр дагъэкIащ: Иса-
евым, 21 (0:1). Панаевым, 
65 (0:2). Панаевым, 76   
(0:3).

Дагъуэ къыхуащIащ: 
Панаевымрэ ЛIупымрэ.

ВЭСЭМАХУЭ Налшык и 
«Спартак» стадионым къе-
кIуэлIа цIыху мащIэри 
 шхы дэурэ зэбгрыкIы жырт, 
 зэманыр пщIэншэу ягъэ-
кIуэдауэ къалъытэу. Дэ-
рэжэгъуэ къратын ипIэкIэ 
абыхэм я гукъыдэжыр 
 якъутат - зэхьэзэхуэм еща-
нэ увыпIэр щызэпы зыу-
быда командитIым я зэ-
ныкъуэкъуныгъэм «Спар-
так-Налшыкым» и футбо-
листхэр бжыгъэшхуэкIэ 
къы щыхагъэщIат.

Топджэгум дихьэххэм я 
гукъеуэр зыхэпщIэну гугъу-

 хъуну, гугъэзагъэу зэфIех. Зи тхыгъэхэм 
ап хуэдэ щIыкIэу фэ къытрагъауэ жур-
налистхэми ди щIэджыкIакIуэхэми къыд-
б гъэдэкI фIыщIэ лей яхуэфащэу къыт-
щохъу нэри, акъылри, гулъытэри зэуIуу 
зытелажьэ тхыгъэ къэпщытэным зи гуа-
щIэ хэзылъхьэ апхуэдэ лэжьакIуэхэм. 

Нобэрей махуэр ди щхьэусыгъуэу, анэм, 
щхьэгъусэм, пхъум  я къалэнхэми апхуэ -
дэ  дыдэу пэжу бгъэдэт Заирэ ехъулIэны-
гъэрэ гуфIэгъуэрэ щымыщIэу, и гъащIэр 
ирихьэкIыну дохъуэхъу. Ди тхыгъэхэм  
щыуагъэ зыIэщIумыгъэкIыу укъызэре-
джэ жым хуэ дэу, гуныкъуэгъуэншэу, узын-
шэу, фIыуэ плъагъухэм уадэнэщхъыфIэу, 
уи дуней Iыхьэр Тхьэм ирыуигъэхьэкI. 

ЧЭРИМ  Марианнэ.

Урысей Федерацэм футболымкIэ и етIуанэ лигэм и «Б» 
дивизионым и ЕтIуанэ гупым зэхьэзэхуэр зэрыщекIуэкIыр

Дж.

7
7
7
7
7
6
7

Къ.

7
3
3
3
1
1
1

З.

0
3
2
1
3
1
0

Т.

16-3
9-5
13-8
8-7
7-9
7-18
4-14

О.

21
12
11
10
6
4
3

ФI.

0
1
2
3
3
4
6

КомандэхэрКК

1. «Мэшыкъуэ-КМВ»
2. «Легион»
3. «Астрахань»
4. «Спартак-Налшык»
5. «Динамо-2»  
6. «Алания-2»
7. «Победа»

ФутболФуФуутбтбоболлол

« С п а р т а к« С п а р т а к - Н а л ш ы к » Н а л ш ы к »
(Налшык) - «Легион» (Мэ-
хъэчкъалэ) - 0:3 (0:1). Нал-
шык. «Спартак» стадион. 
ФокIадэм и 3-м. ЦIыхуи 
150-рэ еплъащ.

Судьяхэр: Холин (Мей-
къуапэ), Головченкэ (ГГ Дон 
Iус Ростов), Типикин (Крас-
нодар).

«Спартак -На лшык»:
Къумыкъу, Березов, Мо-
лэмусэ, Гъуэгузокъуэ,ГГ Да-
лиев, Хьэшыр, Топурие, 
Масленников (Блий, 81), То-
росян (Мэкъуауэ, 81), Селя-
ев (ХьэцIыкIу, 70), Котов КК
(ЛIуп, 70). 

«Легион»: Магомедов, 
Исмаилов А.М., Мохбали-
ев, Газилов, ГГ Исаев, Панаев 
(Токаев, 84), Курбанов, КК
ГамГГ затов, Абулашов (Бита-
ров, 51), Исмаилов А. Г. 
(Ипаев, 59), Абдуллаев 
(Пухаев, 84).

Топхэр дагъэкIащ:ТТ Иса-
евым, 21 (0:1). Панаевым, 
65 (0:2). Панаевым, 76   
(0:3).

Дагъуэ къыхуащIащ:
Панаевымрэ ЛIупымрэ.

ВЭСЭМАХУЭ Налшык и 
«Спартак» стадионым къе-
кIуэлIа цIыху мащIэри 
шхыдэурэ зэбгрыкIыжырт, 
зэманыр пщIэншэу ягъэ-
кIуэдауэ къалъытэу. Дэ-
рэжэгъуэ къратын ипIэкIэ 
абыхэм я гукъыдэжыр 
якъутат - зэхьэзэхуэм еща-
нэ увыпIэр щызэпызыу-
быда командитIым я зэ-
ныкъуэкъуныгъэм «Спар-
так-Налшыкым» и футбо-
листхэр бжыгъэшхуэкIэ 
къыщыхагъэщIат.

Топджэгум дихьэххэм я 
гукъеуэр зыхэпщIэну гугъу-

къым. Урысей Федерацэм 
футболымкIэ и етIуанэ 
лигэм и «Б» дивизионым и 
ЕтIуанэ гупым щекIуэкI 
зэхьэзэхуэр нэхъ лъахъшэ 
дыдэхэм ящыщ зыщ. Абы 
ещанэ увыпIэр къащы-
хуэмыхьмэ, нэхъри къехуэ-
хынущ, зэIущIэхэм ущIеп-
лъын щхьэусыгъуэ щIагъуэ 
щымыIэжу. Илъэс зыбжа-
нэ ипэкIэ къэралым и 
 командэ нэхъыфIхэм япэ-
щIэта «Спартак-Налшы-
кым» и дежкIэ ар напэ-
техщ. 

Мэхъэчкъалэ къикIа 
«Ле гион»-ри бэ лыхь ла-
жьэу пхужыIэнукъым. Ар-
щхьэ кIэ вэсэмахуэ ди щIа-
лэхэм нэхърэ ар хуэдищкIэ 
нэхъыфIащ: бгъуэнейрэ 
налшыкдэсхэм я  гъуэм 
къе уащ (плIэм хуа гъазэу), 
дыдейхэм ар зэрахузэ-
фIэкIар 3-щ (зэм хуэзэу). 
Жэуа пын шэу топищ хэ гъэ-
рейхэм къыху дагъэкIщ, 
«Спартак -На лшыкыр» 
ещанэ увы пIэм пагъэкIри, 
я щхьэр лъагэу ягъэзэ-
жащ.

Абы иужькIэ нэрылъагъу 
хъуащ налшыкдэсхэм я 
Iуэхухэр хуабжьу зэры мы-
щIагъуэр. КъыжыпIэну 
ири къунщ джэгугъуищ зэ-

кIэлъхьэужьым (кубокым 
ехьэлIа зэпеуэри хэту) 
къызэрыщыхагъэщIар икIи 
я хьэрхуэрэгъухэм я гъуэм 
зы топи зэрыдамыгъэкIы-
фар. ИкъукIэ гухэщIщ, хэ-
кIыпIэ гуэр щыIэуи тлъа-
гъуркъым.

ФокIадэм и пэщIэдзэ 
 махуэхэм Урысей Федера-
цэм футболымкIэ и етIуанэ 
лигэм и «Б» дивизионым и 
ЕтIуанэ гупым щекIуэкIа 
адрей зэIущIэхэми щы-
тепщар хьэщIэхэращ. Абы-
хэм я текIуэныгъэкIэ иу -
хащ зэпэщIэтыныгъэ псо-
ри. 

Щыгъуазэ фыхуэт щIынщ 
и зи чэзу зэIущIэхэм къари-
кIуа бжыгъэхэм: «Астраха-
нь» (Астрахань) - «Мэшы-
къуэ-КМВ» (Псы хуабэ) - 
1:2, «Победа» (Хасавюрт) - 
«Динамо-2» (Мэхъэчкъалэ) 
- 0:1. 

КъыкIэлъыкIуэ джэгу-
гъуэр «Спартак-Налшы-
кым» фокIадэм и 8-м 
 иригъэкIуэкIынущ. А ма-
хуэм ди щIалэхэр Псыхуа -
бэ къалэм щаIущIэнущ 
зэIущIэ псоми щытекIуауэ 
зэ хьэзэхуэм бжьыпэр 
 щы зыIыгъ «Мэшыкъуэ-
КМВ»-м.

ХЬЭТАУ  Ислъам. 

хъуну, гугъэзагъэу зэфIех. Зи тхыгъэхэм

Зи  гуащIэ  щымысхь

«Налшык» спорт IуэхущIапIэм щекIуэкIащ Урысей 
 Федерацэм и Лъэпкъ гвардием и дзэхэу Кавказ Ищхъэ -
рэ округым щыIэхэм самбомкIэ я чемпионат. Ар 
къызэрагъэпэщащ Урысей Федерацэм и Лъэпкъ  
 гвардием и Кавказ Ищхъэрэ щIыналъэ управленэм и 
спорт комитетымрэ Урысей гвардием и управленэу 
 КъБР-м щыIэмрэ. 

ЗЭХЬЭЗЭХУЭм хэтащ росгвардеец 70 къызэщIэзыубыдэ 
щIыналъэ дзэ частхэмрэ щIыналъэ управленэхэмрэ я 
 командэ 12. 

ТекIуахэм ехъуэхъуащ, тыгъэхэри яритащ Урысей гвар-
дием и управленэу КъБР-м щыIэм и унафэщIым и къа-
лэнхэр зыгъэзащIэ Мэш Мурат. 

Килограмм 53-м къыщыщIэдзауэ килограмм 93 хьэ-
лъагъым нэс спортсменхэр тыгъи 10-м щIэбэнащ. Зэ-
хьэзэхуэм кърикIуахэмкIэ япэ гупым щытекIуащ Урысей 
гвардием и управленэу КъБР-м щыIэм и гупыр. ЕтIуанэ 
увыпIэр лъысащ Владикавказ и командэм и дзэ къулыкъу-
щIэхэм, Урысей гвардием и управленэу Дагъыстан Рес-
публикэм щыIэм и лэжьакIуэхэр ещанэщ. ЕтIуанэ гупым 
бжьыпэр щаубыдащ Ставрополь къикIа спортсменхэм, 
етIуанэ, ещанэ увыпIэхэр зэдагуэшащ Мэздэгурэ Инозем-
цевэрэ я дзэ къулыкъущIэхэм. 

- Сынывохъуэхъу зыIэрывгъэхьа увыпIэхэмкIэ. Фэ къэв-
гъэлъэгъуахэм щIагъэбыдэ нобэ диIэ зэфIэкIхэр. ТекIуахэр 
хэтынущ фокIадэм Урысейпсо зэпеуэ екIуэкIынум. Сыф-
щогугъ Кавказ Ищхъэрэ щIыналъэр екIуу абы щывгъэлъэ-
гъуэну, - жиIащ Урысей Федерацэм и Лъэпкъ гвардием и 
Кавказ Ищхъэрэ щIыналъэ управленэм и спорт командэм 
и унафэщI подполковник Бабяр Сергей.

БАХЪСЭН  Азэмэт.

Хъуэхъу

Налшык и Къэрал ки-
ноконцерт гъэлъэгъуапIэм 
сер тификатхэр щратыжащ 
«Сыринэ» япэ адыгэ щIа-
лэгъуалэ театр студием и 
гъэсэнхэм. ИлъэситI ипэ -
кIэ курсым щIэтIысхьа 
цIыху 15-р зыпэплъа дип-
ломхэр къаIэрыхьэжащ. 

АДЫГЭБЗЭР, адыгэ хаб-
зэр, щэнхабзэр хъумэным зи 
лэжьыгъэр теухуа «Адыгэ 
дуней» лъэпкъ фондым 
2020 гъэм къызэIуиха те-
атрым увыпIэфI щиубыдащ 
республикэм и щэнхабзэм, 
театр гъуазджэм, егъэ джэ-
ныгъэм. Фигу къэдгъэкIы-
жынщи, фондым и къалэн 
нэхъыщхьэр адыгэбзэр, 
лъэпкъ щэнхабзэр хъу-
мэнырщ. 

ЩIалэгъуалэ театрым и 
унафэщI Гугъуэтыж Ахь мэд 
жиIащ ялэжь Iуэхум мы-
хьэнэшхуэ зэриIэр, зы хуа-
гъэувыжа къалэнхэр зэ-
рызрагъэхъулIар. Студием и 
гъэсэн 16-м ящыщу 15-м 
еджа пIэр къаухащ, языны-
къуэхэм я мурадщ театрым 
щыджэгуну. ИлъэситIым 
 къриубыдэу ныбжьыщIэхэр 
утыкуми театр лэжьыгъэми 
хэсыхьащ. Студием къыщIи-
гъэкIахэм я пIэкIэ нэгъуэщI 
ныбжьыщIэ гуп къащтэнущ. 

Гугъуэтыж Ахьмэд зэры-
жиIэмкIэ, КъБР-м Щэнхаб-
зэмкIэ и министерствэм 
Къэрал киноконцерт гъэ-
лъэгъуапIэм и пэш цIыкIур 
яхухихащ студием и гъэсэн-
хэр щылэжьэну. НэхъапIэм 
гупыр мазищ-плIым утыку 
къихьэу щытамэ, иджы «Сы-
ринэ» театрым Iэмал иIэщ 
мазэ къэс зыкъигъэлъэгъуэ-
ну. 

- ТхакIуэ, драматург, 
«Жан» зэгухьэныгъэм и 
унафэщI, «Горянка» журна-
лым и редактор нэхъыщхьэ 

Лъэпкъ щIалэгъуалэ театрым и
гъэсэнхэм я тхылъхэр иратыж

Къаныкъуэ Заринэ щIалэ-
гъуалэм яхуитха пьесищыр 
гупым ягъэуващ. Ар рес-
публикэ псом щагъэлъэ-
гъуащ. КъБР-м щIалэгъуа-
лэм я IуэхухэмкIэ и министр 
Лу Азэмэт гупым я утыку 
итыкIэр щилъагъум, мыком-
мерцэ IуэхущIапIэхэм я рес-
публикэ грант зэпеуэм я 
зэфIэкI щеплъыжыну ири-
гъэблэгъащ. Мы зэхыхьэри 
министерствэм и грант дэ-
Iэпыкъуныгъэм и фIы щIэщ. 
Театрым и репертуарым хэт 
лэжьыгъэхэм адэкIи зед-
гъэубгъуну ди хъуэпсапIэщ, - 
жиIащ Гугъуэтыжым. 

«Адыгэ дуней» фондым 
хэт псоми я зэхуэдэ ехъу-
лIэныгъэщ «Сыринэ» театр-
студием и зэфIэкIыр. Ап-
хуэдэщ гупым чэнджэщкIи 
мылъкукIи защIэзыгъэкъуа, 
техникэ щIэныгъэхэмкIэ 
 кандидат, философие щIэ-
ныгъэхэмкIэ доктор, про-
фессор Хъурей Феликс, 
«Адыгэ дуней» фондым и 
унафэщI, педагогикэ щIэ-
ныгъэхэмкIэ кандидат Хьэ-
цIыкIу Рае, фондым и пра-
вленэм хэт Къып Гупсэ, нэ-
гъуэщIхэри. Спектакл хэр 
ща гъэувым фэилъхьэ гъуэ-
хэм я художник хъуащ ди-
зайнер Сэралъп Мадинэ. 
Декорацэхэр ищIащ Сэ-
ралъп Лалинэ. Утыкур ягъэ-
дэхащ Шыкъ Хъусни, Баяр 
Чылар, Атиллэ Аскэр сымэ.

ЩIалэгъуалэ театрым и 
лэжьыгъэхэм кIэлъыплъ 

икIи ахэр зигу дыхьэ Хъурей 
Феликс ехъуэхъуащ студиер 
къэзыуха щIалэгъуалэм. 
Абы и псалъэм къыхигъэ-
щащ анэдэлъхубзэкIэ пса-
лъэ цIыхум и псантхуэм нэхъ 
зэрызиужьыр икIи ягу 
 къигъэкIыжащ «Бзэ дап -         
щэ пщIэ ми - апхуэдизрэ 
уцIыхущ» псалъэжьыр. Хъу-
рейм «Сыринэ» театрым и 
фIыщIэ нэхъыщхьэу къи-
лъытэр адыгэбзэр зэрагъэ-
лажьэрщ. Урысыбзэри ха - 
мэ къэралыбзэхэри пщIэн 
 хуейщ, ауэ уи анэдэлъхубзэр 
IэщIыб пщIы хъунукъым, 
лъэпкъ тхыдэр, хабзэр, щэн-
хабзэр зэрыпхъумэн нэ-
гъуэщI Iэмал щыIэкъым. 

Сертификатхэр яриты-
жыну ирагъэблэгъа, УФ-м 
щIыхь зиIэ и артист, Що-
джэнцIыкIу Алий и цIэр зе-
зыхьэ Къэбэрдей къэрал 
драмэ театрым и режиссёр 
нэхъыщхьэ Шыбзыхъуэ Ба-
сир щIалэгъуалэ адыгэ теат-
рым и лэжьыгъэр къехъулIэу 
къилъытащ. Абы жиIащ 
Къэ бэрдей театрым и артист 
нэхъыжьхэм я дежкIэ студи-
ем и гъэсэн ныбжьыщIэхэр 
хьэуа къабзэ пэлъытэу зэ-
рыщытыр, гупым я зэфIэ-
кIыр фIэгъэщIэгъуэн дыдэ 
зэрыхъуар, апхуэдэ щIэблэ 
къызыщIэхъуэ лъэпкъыр 
зэрынасыпыфIэр. 

- Театрыр зэ фIыуэ зы-
лъэгъуар псэуху абы епцIы-
жынукъым. Зи IэщIагъэр ар-
тист къимыщIыкIми, а щIа-

лэгъуалэм театр гъуазджэр 
IэщIыб ящIынукъым. Ехъу-
лIэныгъэ яIэну, я щIэ ныгъэм 
хагъэхъуэну си гуа пэщ, - 
жиIащ Шыбзыхъуэ Басир. 

- Спектаклым зэхуишэса-
хэм я Iуэху зэIумыбзхэр 
 ящигъэгъупщэмэ, утыкум 
къы щыхъум я нэр теп лъы-
зэмэ, театрым нэгъуэщI цIы-
хуу къыщIэкIыжмэ - ди лэ-
жьыгъэр дагъуэншэу тщIэ уэ 
аращ. Театр гъащIэм япэ 
лъэбакъуэ хэфчауэ образ 
щIэщыгъуэхэр къывогъэщI. 
Еджэным зыкъыдэвгъахуэу, 
театр лэжьыгъэм зэман 
къы зэрыхуэвгъуэтыр уа-
сэншэщ! ФыкъэмыувыIэу 
адэкIи театр гъуазджэм фы-
хуэлэжьэнумэ, фыкъебла-
гъэ! - жиIащ актрисэ, егъэ-
джакIуэ, КъБР-м гъуазджэ-
хэмкIэ щIыхь зиIэ и лэжьа-
кIуэ Балъкъэр Тамарэ,  
сту диер къэзыухахэм гуапэу 
щехъуэхъум. 

КъБР-м щэнхабзэмкIэ и 
министрым и къуэдзэ Тау 
Ритэ студиер къэзыуха щIа-
лэгъуалэм щехъуэхъум, 
къы хигъэщащ адыгэбзэкIэ 
псалъэ, зи хабзэрэ щэнхаб-
зэрэ зыхъумэж ныбжьы-
щIэхэр зэрилъагъум зэры-
щыгуфIыкIыр. Абы жиIащ 
адыгэ щIалэгъуалэ театрым 
и мыхьэнэр зэрыуасэншэр, 
ар къызэзыгъэпэщахэмрэ 
зы гъэлажьэхэмрэ фIыщIэ 
зэрахуэфащэр.

ХьэтIохъущокъуэ Къазий и 
цIэр зезыхьэ «Адыгэбзэ Ха-

сэ» жылагъуэ IуэхущIапIэм и 
унафэщI, IуэрыIуатэдж, 
жур налист Табыщ Мурат 
къыщыпсалъэм жиIащ сту-
диер къызэрызэIуахрэ абы и 
лэжьыгъэр фIэгъэщIэгъуэ-
ну зэрыкIэлъыплъыр, лэ-
жьыгъэшхуэ зэрызэфIахыр, 
театрым цIыхубэм къару-
ущIэ къазэрыхилъхьэр. 

Студием щIэтIысхьахэм 
къакIэрыхуами, Горький 
Мак сим и цIэр зезыхьэ Урыс 
къэрал драмэ театрым и 
 артист, режиссёр, «Сыринэ» 
япэ щIалэгъуалэ театрым и 
художественнэ унафэщI 
 Къанкъул Ислъам бгъэ ды-
хьэри, гупым захригъэтхэ-
жащ Куп Айдэмыр. Гупри 
абы гуапэу къыIущIэри, 
яхэзэгъащ. Ар и щапхъэщ и 
хъуэпсапIэм хуэкIуэ цIыхум 
зыхуейр зэрызригъэхъу -
лIэм. Студие нэужьым Ай-
дэмыр актёр IэщIагъэм хуе-
джэным пищэну и мурадщ. 

Къанкъул Ислъам илъэ-
ситIым зэфIагъэкIахэр къы-
щипщытэжым жиIащ зра-
гъэхъулIахэмкIэ зэры арэ-
зыр, пщэрылъ зыщащIы-
жахэм зэрыпэлъэщар, 
анэ дэлъхубзэр зымыгъэ шы-
рэуэф яхэтами, театрым и 
фIыгъэкIэ иджы уэрсэру 
зэрыпсалъэр ехъулIэныгъэу 
къызэрилъытэр. Студиер 
къэзыухахэм ящыщу, цIы-
хуитхум къищынэмыщIауэ, 
адрейхэм а лэжьыгъэм зэ-
рыпащэри IуэхуфIщ. 

Гур хэзыгъахъуэщ анэ-
дэлъхубзэр зыгъэшэрыуэ 
адыгэ щIалэгъуалэ лъэпкъ 
театрым и зэфIэкIыр. Илъэс 
15 - 16 зи ныбжь щIалэхэмрэ 
хъыджэбзхэмрэ тегушхуауэ 
театр утыкум зэрыщыджэ-
гур ехъулIэныгъэщ. 

ТЕКIУЖЬ  Заретэ.
Сурэтхэр  

Ардавэ  Тамарэ трихащ.

Налшык дэт Лъэпкъ музейм а фIэщы-
гъэм щIэту иджыблагъэ къыщызэIуа-
хащ КъБР-м и СурэтыщIхэм я зэгухьэ-
ныгъэм хэтхэм я IэдакъэщIэкIхэм я 
гъэлъэ гъуэныгъэ. 

КЪЭБЭРДЕЙ-БАЛЪКЪЭРЫМ и сурэ-
тыщI хэм я лэжьыгъэ нэхъыфIхэр щы-
зэхуэхьэсащ абы. Ахэр музейм и пэшым 
апхуэдизкIэ зэкIуу щызэкIэлъыхьати, 
 умыгъэщIэгъуэн плъэкIыртэкъым. Ягъэ-
лъагъуэхэр зы су рэтыщIым и Iэдакъэ 
къызэрыщIэмыкIар гурыIуэгъуэт, ауэ лэ-
жьыгъэ псоми зэдайуэ зыгуэр зэраIэри 
IупщIт. ЛэчкIэ щIа сурэтхэм, графикэ 
жыпхъэм итхэм, пхъэм  къы хэбзыкIа 
хьэпшыпхэм, ятIэм къы хэщIы кIахэм, 
Iэщэ-фащэхэм, бзылъхугъэм зэры зи гъэ-
дахэ хьэпшыпхэм, упщIэ, арджэн зэ-
кIужхэм уащеплъкIэ, ди щIыналъэм ис 
цIыхухэр зэрыIэпэIэсэм, лъэпкъ хэм IэрыкI 
дахэ зэраIэм иджыри зэ щыхьэт утохъуэ. 

Лэжьыгъэхэм я нэхъыбэр классикэ жып-
хъэм итщ. Ди щIыналъэми абы и ад-
рыщIкIи къыщацIыху сурэтыщI Iэзэхэм 
ящыщ Дзэгъэл Iэуес утыку кърихьащ Нал-
шык къалэ Суворовым и цIэр зезыхьэ и 
уэрамым тет пасэрей унэм и теп лъэр. 
Нэрылъагъущ сурэтыщIыр къалэ ухуэны-

гъэхэм зэрыдахьэхыр, ауэ щыхъу кIи, Дзэ-
гъэлым Кавказым и щIыуэпсым триухуа 
лэжьыгъэ и мащIэкъым. Ахъмэт Лиуани 
щIыуэпсыр Iэзэу къегъэлъагъуэ. Абы и Iэ-
дакъэщIэкIыу музейм и блынхэм щыфIэ-
дзахэм ящыщу бзылъхугъищым я  теплъэр 
телъыджэу къызытещыр хагъэ хьащ 
 Москва къалэ куэд мыщIэу къы щы зэ-
рагъэпэщыну гъэлъэгъуэныгъэм. 

СурэтыщI, дыщэкI Сурхайханов Ибрэ-
хьим и IэрыкIхэм нэр къыпхутехыжыр-
къым. Бзылъхугъэм зэрызигъэдахэ хьэп-
шыпхэм лъэпкъ нагъыщэ, дамыгъэхэр 
IупщIу къатощ. Мы гъэлъэгъуэныгъэм абы 
утыку къыщрихьащ Гамзатов Расул къы-
зэралъхурэ илъэси 100 зэрырикъум хуэ-
гъэпсауэ ищIа фэеплъыр.

ЯтIэ гъэжьам, пкIыгъэм, арджэным, 
цым къыхэщIыкIа хьэпшыпхэр щымащIэ-
къым музей пэшым. А лэжьыгъэ зэ щы-
мыщхэр, я щIыкIэкIэ телъыджэхэр абы 
екIуэлIахэм яфIэгъэщIэгъуэну куэдрэ зэ-
паплъыхьащ, ялъагъур ягъэщIагъуэу а 
псом еплъащ ди щIыналъэм зыгъэпсэ-
хуакIуэ къэкIуахэри. Абыхэм жаIащ ди 
сурэтыщIхэм я Iэзагъэмрэ  гупсысэкIэ щIэ-
щыгъуэмрэ къызэрымыкIуэу зэрыди-
хьэхыр.

ЩОМАХУЭ  Залинэ.

ТекIуахэр урысей
зэпеуэм хэтынущ

«Бжьыхьэ-2023»

Гъуазджэ

Сурэтыр  Къарей Элинэ трихащ


